
ᑮᓇᐅᔭᑦ ᐊᑐᕋᔭᙳᐊᖅᑐᑦ ᐅᖃᐅᓯᐅᓂᖏᑦ 

ᐱᒋᐊᕐᓂᖓᑦ 

ᐅᖃᖅᑎᑦᑎᔨ, ᐅᐱᒍᓱᑦᑐᒻᒪᕆᐅᓚᐅᖅᐳᖓ ᒥᑭᓪᓕᑎᖅᓯᓐᓈᖅᑐᖓ ᓯᕗᓕᖅᑎᐅᑉ ᑎᒃᑯᐊᕐᒪᖓ 
ᒥᓂᔅᑕᐅᓂᐊᓕᖅᑐᖓ ᑮᓇᐅᔭᓕᕆᓂᕐᒧᑦ.  ᑎᒃᑯᐊᖅᑐᓂᖓ, ᐱᓕᕆᐊᖃᖅᑎᓕᓚᐅᖅᐹᖓ 
ᐱᒻᒪᕆᐅᓛᖑᖃᑕᐅᔪᓂᒃ ᑲᒪᒋᔭᒃᓴᓂᒃ ᒐᕙᒪᒃᑯᓐᓂ.  

ᐃᓕᓐᓂᐊᕆᐊᖅᓯᒪᓚᐅᖅᓯᒪᒐᓗᐊᖅᑎᓪᓗᖓ ᐃᓕᓐᓂᐊᕆᐊᖅᑎᑕᐅᖃᑦᑕᑎᓪᓗᒋᑦ, ᐃᓄᒃᑎᒍᑦ ᓱᓕ 
ᐃᓅᓯᖃᖅᓯᒪᐃᓐᓇᖅᐳᖓ, ᐅᖃᐅᓯᖃᖅᑐᖓᓗ ᐃᓄᒃᑎᑐᑦ, ᐱᖅᑯᓯᑦᑎᐊᕙᕗᑦ ᐃᓕᓐᓂᐊᖅᑕᐅᓂᖏᓪᓗ ᓱᓕ 
ᐱᓯᒪᕙᒃᑲ.  ᖃᐅᔨᒪᓪᓗᖓ ᐱᒻᒪᕆᐅᓂᖓᓂᒃ ᐃᓅᓯᖃᕐᓗᖓ ᐃᓄᐃᑦ ᐃᓕᖅᑯᓯᑦᑎᐊᕙᖏᑦ ᒪᓕᓪᓗᒋᑦ 
ᐃᓐᓇᑐᖃᑦᑎᓐᓃᙶᖓᓯᒪᔪᑦ.  

ᑮᓇᐅᔭᖅᑐᕈᑎᒃᓴᐃᑦ ᓴᖅᑭᖅᑕᒃᑲ ᐅᓪᓗᒥᐅᔪᖅ ᐊᔾᔨᖃᕐᒪᕆᑦᑐᑦ ᖃᓄᖅ ᑐᑭᖃᕐᒪᖔᖅ ᐃᓅᓪᓗᓂ – 
ᐱᒃᑯᒋᓂᕐᒥᒃ, ᐊᑑᑎᖃᑦᑎᐊᕐᓂᕐᒥᒃ ᐋᖅᑮᒐᓱᐊᖅᑎᓪᓗᑕ ᖃᓄᖅᑑᕐᓂᒃᑯᑦ ᐊᑲᐃᓪᓕᐅᕈᑎᐅᔪᓂᒃ, ᐊᒻᒪᓗ 
ᓂᕆᐅᓐᓂᖃᑦᑎᐊᕐᓗᓂ ᐊᒃᓱᕈᕐᓇᖅᑐᒃᑰᕋᓗᐊᖅᑎᓪᓗᑕ.  

ᑕᕝᕙᓂ ᐊᕐᕌᒍᒥ ᑮᓇᐅᔭᖅᑐᕈᑎᒃᓴᐃᑦ  

ᐅᖃᖅᑎᑦᑎᔨ, ᑕᕝᕙᓂ ᐊᕐᕌᒍᒧᑦ ᑮᓇᐅᔭᖅᑐᕈᑎᒃᓴᐃᑦ ᐅᖃᐅᑕᐅᓂᖏᑦ ᐊᔾᔨᖃᖅᐳᑦ ᑕᒪᑦᑕ 
ᐱᔭᕇᖅᓯᒪᔭᑦᑎᓐᓂ ᑲᒪᒋᔭᖃᖅᑎᓪᓗᑕ ᒪᓕᑦᑐᑕ ᐱᓇᓱᐊᖅᑕᕗᒻᒦᑦᑐᓂᒃ – ᑕᒪᐃᓐᓄᑦ ᑎᑭᑕᐅᓇᓱᐊᖅᑐᑦ 
ᖃᓄᐃᓕᐅᕈᑎᒋᔭᐅᓇᓱᐊᖅᑐᑦ ᒐᕙᒪᒃᑯᓕᒫᓄᑦ.  

ᑭᓯᐊᓂᓕ ᑮᓇᐅᔭᖅᑐᕈᑎᒃᓴᐃᑦ 2008-ᒥ ᓴᖅᑭᕐᓂᑰᒋᕗᖅ ᓯᕗᒧᐊᒍᑎᒋᒋᐊᖃᓪᓚᑦᑖᕐᓂᑎᓐᓂᒃ ᑐᐊᕕᕐᓂᒃᑯᑦ 
ᐱᓕᕆᖃᑎᒌᓐᓂᖅ/ᐃᑲᔪᖃᑎᒌᓐᓂᕐᒥᒃ ᖃᓄᖅᑑᕐᓗᑕ.  ᑕᒪᓐᓇ ᓇᓗᓇᐃᖅᓯᕗᖅ ᑲᑎᓪᓗᑕ 
ᐱᓕᕆᐊᖃᕆᐊᖃᓕᕐᓂᑎᓐᓂᒃ.   

ᑮᓇᐅᔭᖅᑐᕈᑎᒃᓴᖅ ᓇᓗᓇᐃᖅᓯᒋᕗᖅ ᖃᓄᖅᑑᕈᑎᑦᑎᓐᓂ ᑲᒪᒋᔭᐅᖁᓪᓗᒋᑦ ᐃᓅᓯᖃᕐᓂᕐᒧᑦ ᐊᒃᓱᕈᕈᑕᐅᕙᑦᑐᑦ 
ᐊᒥᓲᓗᐊᖅᑐᓄᑦ ᐃᓄᓐᓄᑦ ᐊᕝᕕᐊᕈᑕᐅᕙᑦᑐᑦ ᐱᓕᕆᔪᓐᓇᕐᓂᓕᒫᖏᓐᓂᒃ ᑲᒪᒋᔭᖃᕈᓐᓇᐃᓕᓪᓗᑎᑦ.  
ᓇᓗᓇᐃᔭᐃᓯᒪᒋᕗᖅ ᑮᓇᐅᔭᖅᑐᕈᑎᒃᓴᕗᑦ ᑮᓇᐅᔭᖅᑎᒍᑦ ᒪᑭᒪᒍᓐᓇᕐᓂᐊᕐᓂᑦᑎᓐᓂᒃ ᒐᕙᒪᐅᓪᓗᑕ ᐃᓄᓐᓂᒃ 
ᑭᒃᑯᑐᐃᓐᓇᕐᓂᒃ ᑭᒡᒐᖅᑐᐃᓪᓗᑕ ᑖᒃᑯᓂᖓ ᐱᒻᒪᕆᐅᔪᓂᒃ ᐱᔨᑦᑎᖁᓪᓗᑕ ᐃᓄᓐᓂᒃ. 

ᐅᖃᐅᓯᖃᕆᕗᖅ ᐱᕙᓪᓕᐊᓂᕆᒋᐊᓕᑦᑎᓐᓂ ᑲᔪᖏᖅᓴᖁᓪᓗᒋᑦ ᐊᒻᒪᓗ ᐱᕈᖅᐸᓪᓕᐊᖁᓪᓗᒋᑦ ᓄᓇᕗᒥ 
ᐱᕙᓪᓕᐊᓂᕆᓕᖅᑕᖏᑦ.  ᐊᖅᑯᑎᒋᕙᕗᑦ ᐊᑐᖅᐸᓪᓕᐊᔭᕗᑦ ᑲᑐᔾᔭᕗᑦ ᑎᑭᒍᓐᓇᖁᓪᓗᑎᒍᑦ ᐱᕙᓪᓕᐊᓂᑎᒍᑦ 
ᐊᒻᒪᓗ ᓴᙵᑦᑎᓪᓗᒍ ᐃᓕᖅᑯᓯᖅᐳᑦ.  ᑕᒪᓐᓇ ᑎᑎᖅᑲᖅ ᐃᓱᒪᒃᓴᖅᓯᐅᕈᑎᖃᖅᓯᒪᕗᖅ ᑭᙴᒪᔭᖏᓐᓂᒃ 
ᓄᓇᕗᒥᐅᑦ.  ᖃᓄᐃᓕᐅᕈᑎᓪᓚᑦᑖᕆᔭᐅᓂᐊᖅᑐᓂᒃ ᐊᑐᖅᑕᐅᖁᔨᓯᒪᕗᒍᑦ ᒪᑐᐃᖓᑦᑎᐊᓯᓐᓈᕋᓗᐊᖅᑎᓪᓗᑕ 
ᐅᖃᐅᓯᒃᓴᕆᔭᐅᔪᓂᒃ ᐊᑐᖁᔭᓂᒃ.  ᑕᒪᓐᓇ ᑮᓇᐅᔭᖅᑐᕈᑎᒃᓴᖅ ᐃᓕᓴᖅᓯᓂᖃᖅᑐᖅ ᐊᒃᓱᕈᖅᑐᑎᑦ 
ᐱᓕᕆᑦᑎᐊᖅᐸᓚᐅᕐᓂᖏᑦ ᒪᓕᒐᓕᐅᖅᑎᐅᖃᑕᐅᔪᑦ ᑭᒡᒐᖅᑐᐃᓪᓗᑎᑦ ᓂᕈᐊᖅᑎᖁᑎᖏᓐᓂ 
ᐱᔭᕆᐊᖃᖅᑕᖏᑦ ᑲᒪᒋᔭᐅᖁᓪᓗᓂᒋᑦ.  ᐅᑉᐱᕈᓱᑉᐳᖓ ᐊᒻᒪᓗ ᑐᒃᓯᕋᖅᑐᖓ ᑖᓐᓇ ᑮᓇᐅᔭᖅᑐᕈᑎᒃᓴᐅᔪᖅ 
ᐃᑲᔪᖅᓱᖅᑕᐅᓂᐊᕐᒪᑦ ᐃᑲᔪᖅᓱᖅᑕᐅᖁᓪᓗᒍᓗ ᑖᔅᓱᒧᖓ ᒪᓕᒐᓕᐅᕐᕕᒻᒧᑦ.  

 



ᑮᓇᐅᔭᑦ ᐊᑐᕋᔭᙳᐊᖅᑐᑦ ᐅᖃᐅᓯᐅᓂᖏᑦ  ᑮᓇᐅᔭᖅᑐᕈᑎᒃᓴᐃᑦ 2008 
     

 2

ᐱᔭᕇᖅᓯᒪᔭᑦᑕ ᖃᐅᔨᔭᒃᓴᐅᓂᖏᑦ 

ᐱᕙᓪᓕᐊᕐᓂᕐᒧᑦ ᐊᐅᓚᓂᖃᑦᑎᐊᕐᓂᕆᕙᕗᑦ 

ᐅᖃᖅᑎᑦᑎᔨ, ᕿᒥᕐᕈᑲᐃᓐᓇᓚᐅᕐᓚᕗᑦ ᐱᕙᓪᓕᐊᒐᓱᐊᕐᓂᕐᒧᑦ ᐱᓕᕆᔭᕗᑦ ᐱᒋᐊᖅᑎᓯᒪᔭᕗᑦ ᑭᖑᓪᓕᕐᒥᒃ 
ᐱᓕᕆᐊᖃᖅᑎᓪᓗᑕ ᒐᕙᒪᐅᓕᖅᑎᓪᓗᑕ ᐊᒻᒪᓗ ᓴᖅᑭᖅᓯᒪᔭᕗᑦ ᐱᓕᕆᐊᕆᓯᒪᒌᖅᑕᕗᑦ. 

ᐃᓚᐅᖃᑕᐅᓕᖅᑎᓯᒪᕙᕗᑦ ᐊᒻᒪᓗ ᐱᔭᕆᐊᑭᓪᓕᑎᖅᓯᒪᓪᓗᑎᑦ ᐱᓕᕆᐊᕗᑦ ᐊᒻᒪᓗ ᐊᑐᐊᒐᕗᑦ ᑮᓇᐅᔭᖅᑎᒍᑦ 
ᐃᑲᔪᖅᐸᑦᑕᕗᑦ ᓄᓇᓕᕗᑦ ᓄᓇᓕᓐᓂ ᐱᕙᓪᓕᐊᓂᐅᔪᖅ ᐱᔾᔪᑎᒋᓪᓗᒍ.  

ᓈᒻᒪᓈᖅᓯᒪᑐᐃᓐᓇᙱᓚᕐᓕ ᓇᒻᒥᓂᖁᑎᓕᐅᔪᑦ ᓄᓇᑦᑎᓐᓅᕈᒪᑐᐃᓐᓇᕐᒪᑕ.  ᐊᕐᕌᓂ, 
ᐅᔭᕋᓐᓂᐊᕐᓂᓕᕆᓂᑐᐃᓐᓇᕐᒧᑦ, ᐊᒥᓲᓛᖑᓯᒪᔪᖅ $230-ᒥᓕᐊᓂᒃ ᖃᐅᔨᓴᖅᑐᑎᑦ ᓇᓂᓯᒍᒪᓪᓗᑎᑦ ᐊᒻᒪᓗ 
ᐱᕙᓪᓕᐊᓂᖃᖅᑎᑦᑎᒍᒪᓪᓗᑎᑦ ᐱᖁᑎᑦᑎᓐᓂ ᓄᓇᒦᙶᖓᔪᓂᒃ.  ᑕᒪᓐᓇ ᐱᕚᓪᓕᕈᑎᐅᓯᒪᓪᓚᕆᒻᒪᑦ, ᐊᒻᒪᓗ 
ᐅᑉᐱᕈᓱᑦᑎᐊᖅᑐᒍ ᑲᔪᓯᓂᖃᑦᑎᐊᕐᓂᐊᕐᓂᖓᓂᒃ. 

ᒐᕙᒪᕆᔭᕗᑦ ᐃᑲᔪᖅᓱᐃᓂᐊᕐᓂᕋᖅᓯᒪᕗᖅ ᐅᔭᕋᕐᓂᐊᕋᒃᓴᓂᒃ ᕿᓂᖅᑎᓪᓗᒋᑦ ᐊᒻᒪᓗ ᐅᔭᕋᕐᓂᐊᕐᓂᕐᒥᒃ 
ᐊᕙᑎᒥᒃ ᑲᒪᒋᔭᖃᑦᑎᐊᖅᑐᓂᒃ, ᑮᓇᐅᔭᓕᐅᕈᑕᐅᔪᓐᓇᕐᓗᓂ, ᐊᒻᒪᓗ ᐊᖏᔪᓂᒃ ᐊᒻᒪᓗ ᒪᑭᒪᔾᔪᑕᐅᔪᓐᓇᖅᑐᓂᒃ 
ᐃᑲᔪᕐᓂᖃᖅᑐᓂᒃ ᓄᓇᕗᒥᐅᑕᓄᑦ ᐊᒻᒪᓗ  

ᓄᓇᓕᓐᓄᑦ.  ᐅᔭᕋᓐᓂᐊᕋᒃᓴᐅᔪᓂᒃ ᕿᓂᕐᓂᐅᔪᑦ ᐊᒻᒪᓗ ᐅᔭᕋᕐᓂᐊᕐᓂᕐᒧᑦ ᖃᓄᖅ `ᑑᕈᑎᐅᔪᖅ ᐋᖅᑭᒃᓯᒪᕗᖅ 
ᐅᐸᓗᖓᐃᖅᓯᒪᖁᓪᓗᒋᑦ ᓄᓇᕗᒥᐅᑕᐅᔪᑦ ᐃᑲᔪᖅᑕᐅᖁᓪᓗᒋᑦ ᐅᔭᕋᓐᓂᐊᕐᓂᕐᒧᑦ ᐱᕙᓪᓕᐊᓂᕐᒥᒃ, ᓴᖅᑮᓗᑎᑦ 
ᓄᓇᓕᓐᓂ ᐃᒡᓗᐃᑦ ᐊᑐᖅᑕᐅᔪᒃᓴᐃᑦ ᑲᔪᓯᓂᖃᖁᓪᓗᒍ, ᐊᒻᒪᓗ ᐋᖅᑮᓗᑕ ᐊᑐᐊᒐᕐᓂᒃ 
ᓴᖅᑭᔮᖅᑎᑦᑎᓂᖅᓴᐅᒐᓱᐊᕐᓗᒍ ᐊᒻᒪᓗ ᒪᑭᒪᑎᓐᓇᓱᐊᕐᓗᒍ ᑕᒪᓐᓇ ᐱᕙᓪᓕᐊᑎᑦᑎᔾᔪᑕᐅᔪᖅ.  

ᓴᖅᑭᔮᖅᑎᖁᓪᓗᒍ ᓄᓇᕗᑉ ᐅᔭᕋᕐᓂᐊᕐᕕᐅᔪᓐᓇᕐᓂᖓᑦ, ᐱᔭᕇᖅᓯᒪᕗᒍᑦ ᓄᓇᙳᐊᓕᐅᖅᓯᒪᓕᖅᑐᑕ 
ᐃᑎᓪᓕᕐᒥ (ᐊᕐᕕᖅᑑᑦ) ᐊᒻᒪᓗ ᓯᑯᓰᓚᕐᒥᐅᑦ (ᑐᓄᓂᕐᒥ).  ᕿᒥᕐᕈᓯᒪᒋᕗᒍᑦ ᐅᔭᕋᓐᓂᐊᕈᓐᓇᐅᑎᓂᒃ ᐊᒻᒪᓗ 
ᐊᑐᐊᒐᑦ ᐋᖅᑭᒃᓯᒪᓂᖏᓐᓂᒃ ᐅᔭᕋᕐᓂᐊᖅᑎᓕᕆᔨᒃᑯᓐᓄᑦ ᐊᒻᒪᓗ ᐋᖅᑮᓯᒪᓪᓗᑕ ᐅᓂᒃᑳᓂᒃ 
ᐃᓕᖅᑯᓯᕆᔭᐅᔪᒃᓴᓂᒃ ᓄᖑᔪᐃᑦᑐᒥᒃ ᐅᔭᕋᓐᓂᐊᕐᓂᕐᒥᒃ. 

ᐱᐅᓯᑎᒋᐊᒃᑲᓐᓂᕈᒪᓪᓗᒋᑦ ᐊᑦᑐᐃᓂᖃᕈᓐᓇᑦᑎᐊᕙᓐᓂᖏᑦ ᐃᓅᓯᕐᒧᑦ-ᐱᕙᓪᓕᐊᓂᕐᒧᓪᓗ ᐃᑲᔫᓯᐊᖏᑦ 
ᐅᔭᕋᓐᓂᐊᕐᕕᐅᒐᔭᖅᑐᓂᒃ ᓴᖅᑮᓯᒪᕗᒍᑦ ᐱᕙᓪᓕᐊᓂᕐᒧᑦ ᐱᓕᕆᖃᑎᒌᒍᑏᑦ ᐊᖏᕈᑎᖏᓐᓂᒃ ᐊᒻᒪᓗ 
ᐊᕕᑦᑐᖅᓯᒪᔪᓂᒃ ᖃᐅᔨᓴᖅᑏᑦ ᑲᑎᒪᔨᕋᓛᖏᓐᓂ.  ᑖᒃᑯᐊ ᐱᓕᕆᐊᖑᔪᑦ ᐃᑲᔪᕐᓂᖃᕐᓂᐊᖅᑐᑦ 
ᖃᐅᔨᒪᓇᑦᑎᐊᖁᓪᓗᒍ ᓄᓇᕗᒻᒥᐅᑕᐅᔪᑦ ᐃᑲᔪᕈᑕᐅᒐᓗᐊᕐᒪᖔᑕ ᖃᓄᓕᒫᖅ ᐃᖅᑲᓇᐃᔮᖅᑖᖑᒐᔭᖅᑐᓂᒃ 
ᑐᐊᕆᔅ ᓄᐊᑦ, ᒥᐊᑐᕙᓐᒃ ᐊᒻᒪᓗ ᓄᓘᔭᕐᒥᒃ ᐅᔭᕋᓐᓂᐊᕐᕕᖏᓐᓂ.  

ᐱᓕᕆᖃᑎᒋᓪᓗᒋᑦ ᐃᓄᓕᕆᔨᑐᖃᒃᑯᑦ ᑲᓇᑕᒥ ᐱᕙᓪᓕᐊᓂᕐᒧᑦ ᐱᓕᕆᐊᕐᒥᒃ ᐊᐅᓚᑦᑎᓪᓗᑕ 
ᐊᓯᐊᒎᕈᑕᐅᒋᕗᖅ ᑖᒃᑯᐊ ᑎᑭᓐᓇᓱᐊᖅᑕᕗᑦ ᐱᕙᓪᓕᐊᒐᓗᐊᕐᒪᖔᑦᑎᒍ.  ᒫᓐᓇ ᐋᖅᑮᒍᓐᓇᕐᓂᐊᓕᖅᑐᒍᑦ 
ᒐᕙᒪᑐᖃᒃᑯᑦ ᖃᓄᖅᑑᕈᑎᖃᕐᓂᖏᓐᓂᒃ ᑮᓇᐅᔭᓕᐅᕋᓱᐊᕐᓂᕐᒧᑦ ᐅᑭᐅᖅᑕᖅᑐᒥ ᐱᕙᓪᓕᐊᓂᖓᑕ 
ᐱᓕᕆᐊᖓᓂᒃ ᐊᑐᖔᓕᕐᓗᑕ ᖃᓄᖅᑑᕐᓂᕐᒥᒃ ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᐱᓕᕆᐊᕐᒥᒃ 
ᐊᒥᓱᕈᖅᐸᓪᓕᐊᖁᓪᓗᒋᑦ ᐊᒻᒪᓗ ᐱᐅᓯᑎᒋᐊᕐᓗᒋᑦ ᐱᓕᕆᐊᑦ ᐃᑲᔪᖅᑐᐃᓂᖃᕈᓐᓇᖅᑐᓂᒃ ᓄᓇᑦᑕ 
ᑭᙴᒪᔭᖏᓐᓂᒃ ᐊᔾᔨᐅᓐᖏᑦᑐᓂᒃ.  

ᐱᖃᓯᐅᑎᓪᓗᒍ ᐅᔭᕋᓐᓂᐊᕐᓂᕐᒧᑦ ᕿᓂᕐᓂᐅᔪᖅ ᐊᒻᒪᓗ ᐅᔭᕋᕐᓂᐊᕐᓂᖅ, ᐱᒋᐊᖅᑎᑦᑎᓯᒪᕗᒍᑦ ᐊᒥᓱᒻᒪᕆᓐᓄᑦ 
ᐱᓕᕆᕝᕕᓄᑦ ᐱᓕᕆᐊᕐᓂᒃ ᐅᑯᐊᖑᓪᓗᑎᓪᓗ ᖃᓄᖅᑑᕈᑏᑦ ᐸᕐᓇᒍᑎᖏᑦ ᐃᖃᓗᓕᕆᓂᕐᒧᑦ, 
ᑎᑎᖅᑐᒐᐅᔭᖅᐸᑦᑐᓄᑦ ᐊᒻᒪᓗ ᒥᖅᓱᐸᑦᑐᓄᑦ ᐊᒻᒪᓗ ᓴᓇᙳᐊᒐᒃᓴᓂᓐᓂᐅᔪᓂᒃ.  ᐊᑐᓕᖅᑎᑕᐅᓂᖏᑦ ᑖᒃᑯᐊ 

ᖃᓄᖅᑑᕈᑏᑦ ᐱᓕᕆᐊᕆᔭᐅᕙᓪᓕᐊᕗᑦ ᐱᓕᕆᐊᑦ ᑐᕌᒐᖃᖅᑐᑎᑦ ᓇᑦᑎᓕᕆᓂᕐᒥᒃ ᐊᒻᒪᓗ 
ᐳᓚᕋᖅᑐᓕᕆᓂᕐᒥᒃ. 

ᒪᓕᒐᓕᐅᖅᑎᐅᖃᑕᐅᔪᑦ ᖃᐅᔨᒪᒻᒪᑕ, ᑖᓐᓇ ᒐᕙᒪᐅᔪᖅ ᐃᑲᔪᖅᑐᐃᓂᖃᖅᑐᒻᒪᕆᐅᒻᒪᑦ ᒪᑭᒪᔾᔪᑕᐅᓂᖓᓂᒃ 
ᐊᑐᖅᑐᑕ ᓇᑦᑎᕐᓂᒃ, ᓴᖅᑭᔮᖅᑎᐸᓪᓕᐊᓪᓗᒋᑦ ᕿᓰᑦ ᐊᓐᓄᕌᑦ ᐊᒻᒪᓗ ᓴᓇᔭᐅᓂᖓᑦ “ᓄᓇᕗᑉ ᐊᓐᓄᕌᖏᑦ.”  
ᐊᓯᖏᓪᓗ, ᓴᖅᑮᓯᒪᓪᓗᑕ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓂᒃ ᓄᑖᖑᓪᓗᓂ:  www.sustainablesealing.ca .  

ᐊᓯᐊᑦᑕᐅᖅ ᑕᐃᒪ ᖃᓄᐃᓕᐅᕈᑕᐅᓚᐅᖅᑐᖅ ᐊᑎᓕᐅᖅᑕᐅᓂᖓᑦ ᕗᕋᓐᔅ-ᓄᓇᕗᑦ ᐳᓚᕋᑦᑐᓕᕆᓂᕐᒧᑦ 
ᐊᖏᕈᑎᐅᔪᖅ, ᐃᑲᔪᖅᓱᐃᓂᖃᕐᓂᐊᖅᑐᓂ ᐱᕙᓪᓕᐊᓂᕆᔭᖓᑦ ᓴᖅᑭᔮᖅᑎᑕᐅᓂᖓᑕ ᓄᓇᕗᑉ ᑕᐅᕙᓂ 
ᑕᕆᐅᑉ ᐊᑭᐊᓂ.  

ᐱᕙᓪᓕᐊᓂᑦᑕ ᐃᓚᒃᑲᓐᓂᖓᑦ ᓄᓇᕐᔪᐊᕐᒥ ᐱᓕᕆᐊᖃᕋᓱᐊᖅᑎᓪᓗᑕ ᓄᓇᕗᒥ ᐃᖃᓗᓕᕆᓂᐅᕗᖅ.  
ᐱᕈᖅᐸᓪᓕᐊᓂᖓᑦ ᐃᖃᓗᓕᕆᓂᖅ ᐱᕙᓪᓕᐊᓂᖃᖅᑎᑦᑎᓯᒪᕗᖅ ᓄᓇᕗᒥ ᐃᖃᓗᓕᕆᓂᕐᒧᑦ 
ᐱᓕᒻᒪᒃᓴᕐᓂᐅᔪᖅ, ᐊᕐᕌᒍᓄᑦ ᐊᒥᓱᓄᑦ ᑎᒍᒥᐊᖅᑎᐅᖃᑕᐅᔪᓄᑦ ᑮᓇᐅᔭᖃᖅᑎᑕᐅᓪᓗᓂ ᐃᑲᔫᓯᐊᖅᑎᒍᑦ 
ᐱᓕᕆᐊᖅ ᐱᕙᓪᓕᐊᓂᖃᖅᑐᖅ ᐊᒥᓱᓂᒃ ᐱᓕᒻᒪᒃᓴᒍᑎᐅᔪᓂᒃ.   

ᓴᙵᑦᑎᑦᑎᓂᖅ ᐃᓄᐃᑦ ᐃᓕᖅᑯᓯᖏᑕ ᐱᒻᒪᕆᒋᔭᖏᓐᓂᒃ 

ᐅᖃᖅᑎᑦᑎᔨ, ᐸᐸᑦᑎᓪᓗᑕ ᐊᒻᒪᓗ ᐱᐅᓯᑎᒋᐊᒃᑲᓐᓂᒻᒪᕆᑦᑐᒋᑦ ᐃᓄᐃᑦ ᐃᓕᖅᑯᓯᖏᑕ ᐱᒻᒪᕆᒋᔭᖏᓐᓂ, 
ᐅᖃᐅᓯᕐᒥᒃ ᓄᓇᒥᓗ ᐊᓐᓇᐅᒪᒍᓐᓇᕐᓂᕐᒥᒃ ᐱᖃᓯᐅᑎᓪᓗᒋᑦ,  ᓯᕗᒧᐊᒍᑎᒋᔭᐃᓐᓇᕆᒍᒪᕙᕗᑦᑕᐅᖅ 
ᒐᕙᒪᐅᓪᓗᑕ.   

ᖃᐅᔨᒪᑦᑎᑦᑎᐊᕈᒪᒐᑦᑕ ᑖᒃᑯᐊ ᐱᒻᒪᕆᐅᒋᔭᕗᑦ ᐃᖅᑲᓇᐃᔭᕐᓂᒃᑯᑦ ᐊᑐᖃᑦᑕᕐᓂᐊᕐᓗᒋᑦ, ᐃᓕᓐᓂᐊᕐᓂᒃᑯᑦ 
ᐊᒻᒪᓗ ᖃᐅᑕᒫᑦ ᐃᓅᓯᖃᖅᑎᓪᓗᑕ ᓄᓇᕗᒥ ᐊᑐᖅᐸᑲᑦᑎᒍᑦ  ᐊᑐᐃᓐᓇᕐᓂᐊᖅᑐᑎᒍᓗ, 
ᓴᐳᑎᔅᓴᐃᓐᓇᕐᓗᒋᓪᓗ ᐅᖃᐅᓰᒃ ᖃᓪᓗᓈᑎᑐᑦ ᐅᐃᕖᑎᑐᓪᓗ.  ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖓᑦ ᐊᒻᒪᓗ 
ᐃᓄᐃᑦ ᐅᖃᐅᓯᖏᑦ ᓴᐳᔾᔭᐅᓂᖏᓐᓄᑦ ᐱᖁᔭᖅ, ᓴᖅᑭᑕᐅᓚᐅᖅᓯᒪᔪᖅ ᔫᓂ 2007-ᖑᑎᓪᓗᒍ, 
ᐱᕙᓪᓕᐊᒍᑎᒃᓴᒻᒪᕆᐅᒻᒪᑎᒃ ᑕᒪᔅᓱᒪᑉ ᐱᓕᕆᐊᕆᓇᓱᐊᖅᑕᑎᓐᓂ.   

ᖃᐅᔨᒪᑎᑦᑎᐊᕈᒪᕙᒃᑲ ᓄᓇᕗᒥᐅᑕᐅᔪᑦ ᑕᒪᑦᑕ ᔭᒐᐃᒍᒪᙱᓐᓇᑦᑕ ᓴᙱᔪᒥᒃ ᐃᓄᐃᑦ ᐃᓕᖅᑯᓯᖓᓂᒃ 
ᓄᓇᑦᑎᓐᓂ.  ᒪᓕᒐᓕᐅᖅᑎᐅᔪᑦ ᐃᖅᑲᐅᒪᓂᐊᖅᐳᑦ ᓂᕈᐊᖅᑕᐅᓯᒪᒻᒪᑦ ᑲᖏᖅᑐᒑᐱᒃ 
ᐱᖅᑯᓯᓕᕆᕝᕕᖃᕐᓂᐊᕐᓂᐊᓂᒃ, ᐃᓕᖅᑯᓯᑦᑎᓐᓂ ᐃᓕᓐᓂᐊᕐᕕᒃᓴᕆᒐᔭᖅᑕᑎᓐᓂᒃ. 

ᑕᒪᓐᓇ ᐱᒋᐊᕐᓂᖃᖅᑎᑦᑎᕗᖅ ᐊᔾᔨᐅᙱᑦᑐᒥᒃ ᐱᒻᒪᕆᐅᔪᒥᒃ ᐱᕙᓪᓕᐊᓂᕐᒥᒃ.  
ᐊᑦᑐᐃᓂᖃᑦᑎᐊᕐᓂᐊᖅᑐᒻᒪᕆᐅᔪᖅ ᐃᓄᐃᑦ ᐃᓕᖅᑯᓯᖏᑕ ᐱᒻᒪᕆᒋᔭᖏᓐᓂᒃ ᐊᒻᒪᓗ ᐃᓕᖅᑯᓯᖏᓐᓂᒃ 
ᐊᒥᓱᓄᑦ ᐊᕐᕌᒎᓂᐊᖅᑐᓄᑦ. 

ᐱᓕᕆᕙᓪᓕᐊᕗᑦ ᐋᖅᑭᒃᓯᒪᓂᒃᓴᕆᒐᔭᖅᑕᖓᓂᒃ ᐃᓕᓐᓂᐊᕐᕕᒃ ᑲᖏᖅᑐᒑᐱᒻᒥ ᐊᒻᒪᓗ 
ᐱᓕᕆᐊᕆᔭᐅᔪᓐᓇᖅᑐᑦ ᐱᓕᕆᐊᑦ ᒫᓐᓇ ᑲᒪᒋᔭᐅᓕᖅᑐᑦ ᒪᕐᕉᒃ ᖁᒻᒧᐊᑦᑎᑕᐅᓯᒪᔪᒃᑯᑦ ᐊᑐᕐᓗᑎᑦ 
ᐃᓕᓐᓂᐊᕈᓐᓇᕐᕕᐅᒐᔭᖅᑑᒃ, ᖃᒪᓂ’ᑐᐊᖅ ᐊᒻᒪᓗ ᐃᒡᓗᓕᒃ.   

ᐃᓅᓯᕐᒧᑦ ᐱᕙᓪᓕᐊᓂᖅ 

ᐅᖃᖅᑎᑦᑎᔨ, ᓴᙱᔪᑦ ᓄᓇᓖᑦ ᑐᙵᕕᖃᕐᒥᒻᒪᑕ ᐊᒃᓱᕈᖅᑐᓄᑦ ᑮᓇᐅᔭᖅᑎᒍᑦ ᐃᑲᔪᕈᑎᖃᖅᑐᓄᑦ 
ᐃᓅᓯᓕᕆᓂᕐᒧᑦ ᐱᓕᕆᐊᓂᒃ.  ᑕᒪᓐᓇᑦᑕᐅᖅ ᐱᕙᓪᓕᐊᒍᑎᒋᕙᕗᑦ.  

ᐃᓕᓐᓂᐊᕐᓂᓕᕆᓂᖅ 

ᓄᓇᕗᒻᒥ ᓄᓇᓕᓐᓂᒥᐅᑦ ᑐᑭᓯᒋᐊᕐᕕᖓᑕ ᖃᕋᓴᐅᔭᒃᑯᑦ ᐃᖅᑲᓇᐃᔮᖅᑖᖅᑎᑦᑎᒍᑎ ᐃᖅᑲᓇᐃᔭᖅᑎᒃᓴᐅᔪᑦ 
ᐱᔪᓐᓇᐅᑎᖏᓐᓂᒃ ᐊᔾᔨᑖᖅᑎᑦᑎᒍᑎᓲᖑᕗᖅ ᐃᖅᑲᓇᐃᔮᕐᓄᑦ, ᖃᐅᔨᓴᖅᑐᓂ ᐊᑐᓂ ᐃᓄᐃᑦ 
ᐱᓕᒻᒪᒃᓴᕐᓂᕆᒋᐊᓕᖏᑦ ᐊᒻᒪᓗ ᓴᖅᑮᓗᓂ ᐱᓕᒻᒪᒃᓴᕈᑎᐅᒐᔭᖅᑐᓂᒃ ᐃᓕᓐᓂᐊᖅᑎᑦᑎᒍᑎᓂᒃ.  
ᐃᖅᑲᓇᐃᔮᖅᑖᖅᑎᑦᑎᒍᑎ ᐃᓕᓴᕆᔭᐅᓚᐅᖅᑐᖅ 2007-ᒥ ᑭᖑᓪᓕᖅ ᐱᔾᔪᓯᐊᕈᓯᖓᑦ 
ᖃᓄᖅᑑᕈᓐᓇᑦᑎᐊᕐᓂᕐᒧᑦ ᐃᓄᓐᓂᒃ ᑭᒃᑯᑐᐃᓐᓇᕐᓂᒃ ᐱᔨᑦᑎᕋᕐᓂᕐᒧᑦ ᐊᐅᓚᑦᑎᔨᖏᑦ ᑲᓇᑕᒥ - 
ᐃᓕᓴᕆᔭᐅᓪᓗᓂ ᑭᓱᑐᐃᓐᓇᐃᑦ ᓴᖅᑭᕈᓐᓇᕐᒪᑕ ᓄᓇᕗᒥᐅᑕᐅᔪᑦ ᐱᓕᕆᖃᑎᒌᑦᑎᓪᓗᒋᑦ ᐋᖅᑮᓇᓱᐊᕐᓂᖏᓐᓂ 
ᐊᒃᓱᕈᕈᑎᒋᔭᑦᑎᓐᓄᑦ. 

ᖃᕋᓴᐅᔭᒃᑰᕈᑎ ᐊᐅᓚᓂᖃᕈᓐᓇᖅᑐᖅ ᐃᓄᐃᓐᓇᖅᑐᑦ, ᐃᓄᒃᑎᑐᑦ, ᖃᓪᓗᓈᑎᑐᑦ ᐊᒻᒪᓗ ᐅᐃᕖᑎᑐᑦ ᐊᒻᒪᓗ 
ᐅᖃᓕᒫᕈᓐᓇᑦᑎᐊᙱᑦᑐᓄᑦ ᓈᓚᒍᑎᖃᕆᓪᓗᓂ.  

ᐊᑐᓕᖅᑎᑦᑎᓂᑦᑎᓐᓂ ᐃᖅᑲᓇᐃᔮᖅᑖᖅᑎᑦᑎᒍᑎᒥᒃ ᐱᓕᕆᖃᑎᒋᓂᐊᖅᐸᕗᑦ ᐃᖅᑲᓇᐃᔭᕐᕕᐅᔪᑦ ᓴᓇᕕᐅᔪᑦ, 
ᐅᔭᕋᓐᓂᐊᖅᑎᓕᕆᔩᑦ, ᓄᓇᓖᑦ ᐊᒻᒪᓗ ᐊᕝᑦᑐᖅᓯᒪᔪᓂ ᐃᓄᐃᑦ ᑲᑐᔾᔨᖃᑎᖏᒌᖏᑦ ᐋᖅᑮᓗᑕ, 
ᐱᓕᕆᖃᑎᒌᓪᓗᑕ ᐊᒻᒪᓗ ᐊᑐᐃᓐᓇᐅᒪᑎᑦᑎᓂᓐᓂ ᐱᓕᕆᐊᓂᒃ ᐱᔨᑦᑎᕈᑎᓂᓗ ᐃᓄᐃᑦ ᐊᒻᒪᓗ ᓴᓇᕖᑦ 
ᑭᙴᒪᔭᖏᓐᓂ ᑲᒪᒋᔭᖃᖁᓪᓗᑕ.  ᐊᖏᕈᑎᐅᔪᖅ ᐋᖅᑭᒃᑕᐅᓂᖓᓄᑦ ᓄᑖᕐᒧᑦ ᐊᕕᑦᑐᖅᓯᒪᔪᓂᒃ 
ᐱᓕᒻᒪᓴᕐᓂᕐᒧᑦ ᐃᓕᓐᓂᐊᕈᑏᑦ, ᐊᑎᓕᐅᖅᑕᐅᕋᑖᓚᐅᖅᑐᖅ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, 
ᐃᑲᔪᕐᓂᐊᕌᑎᒍᑦ ᑕᒪᔅᓱᒥᖓ ᐱᕙᓪᓕᐊᓂᖃᕋᓱᐊᖅᑎᓪᓗᑕ.  

ᓄᓇᕗᒥᐅᑦ ᐃᓕᓐᓂᐊᖅᑏᑦ ᐃᑲᔫᓯᐊᕐᓂᖏᑦ ᑮᓇᐅᔭᓂᒃ ᐱᓕᕆᐊᖓᑦ ᑮᓇᐅᔭᖅᑎᒍᑦ 
ᐃᑲᔫᓯᐊᕐᓂᖃᖅᑎᑦᑎᓲᖑᕗᖅ ᐃᓕᓐᓂᐊᖅᑎᒋᔭᑦᑎᓐᓄ ᓯᓚᑦᑐᓴᕐᕕᒻᒧᑦ ᓯᓚᑦᑐᓴᕐᕕᕐᔪᐊᕐᒧᓪᓘᓐᓃᑦ 
ᐃᓕᓐᓂᐊᕆᐊᓲᓄᑦ.  ᐱᐅᓯᑎᑦᑎᒋᐊᖅᑐᒍᑦ ᑕᒪᔅᓱᒥᖓ ᐱᓕᕆᐊᕐᒥᒃ ᓴᖅᑭᖅᑕᐅᓂᐊᖅᑐᑎᑦ ᑕᖅᑭᐅᓂᐊᖅᑐᓂᑦ.  

ᐱᓕᕆᐊᕆᒍᒥᓇᕐᓂᖅᐹᖑᖃᑕᐅᔪᖅ ᐃᓕᓐᓂᐊᕐᓂᓕᕆᓂᕐᒥ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᖅ.  ᑖᓐᓇ 
ᐱᒻᒪᕆᐅᔪᖅ ᐱᖁᔭᒃᓴᖅ 21 ᐱᐅᓯᑎᑦᑎᒋᐊᖅᑐᓂ ᐋᖅᑮᒋᐊᖅᑐᖅ ᐱᖁᔭᕆᔭᑦᑎᓐᓂ, ᓴᖅᑮᓪᓗᓂ 
ᑐᙵᕕᒃᓴᖓᓂᒃ ᐃᓕᓐᓂᐊᕐᓂᑉ ᒪᓕᑦᑐᒋᑦ ᐃᓕᖅᑯᓯᖏᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐊᒻᒪᓗ 
ᐱᓕᕆᖃᑎᒌᑦᑐᑎᑦ ᐃᓕᓴᕖᑦ, ᐊᖓᔪᖅᑳᑦ, ᐊᕕᑦᑐᖅᓯᒪᔪᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐊᒻᒪᓗ 
ᓄᓇᓕᐅᔪᑦ.  ᐱᖁᔭᒃᓴᖅ 21 ᓄᑖᕐᒥᒃ ᑲᒪᒋᔭᖃᕐᓂᐊᕐᓂᕋᐃᕗᖅ ᐃᓕᓐᓂᐊᖅᑏᑦ ᐊᒻᒪᓗ ᐃᓕᓴᐃᔩᑦ 
ᐊᒥᓲᓂᖏᑦ ᓇᓕᒧᔾᔫᒥᑎᑕᐅᒍᓐᓇᕐᓗᑎᑦ ᐃᓕᓐᓂᐊᖅᑎᖃᓗᐊᕌᓗᙱᓪᓗᑎᑦ ᑲᓇᑕᒥ ᐃᓕᓐᓂᐊᕐᕕᖏᑦ 
ᐃᓕᓐᓂᐊᖅᑎᖃᓗᐊᕐᓂᖏᓐᓂ ᐊᑦᑎᓐᓂᖅᓴᐅᓗᓂ.  

ᑲᒪᒋᔭᖃᕐᓂᐊᕐᓂᕋᖅᓯᒪᒋᕗᕐᓗ ᓄᓇᕗᓕᒫᒥ ᐃᓕᖅᑯᓯᕐᒧᓪᓗ ᓈᒻᒪᑦᑐᒥᒃ ᖃᐅᔨᓵᖃᕐᓗᑎᑦ, ᐊᒻᒪᓗᑦᑕᐅᖅ 
ᓇᓗᓇᐃᒃᑯᑕᖅᑖᖅᑎᓗᒋᑦ ᐃᓐᓇᑐᖃᐃᑦ ᐃᓕᓴᕆᔭᐅᖁᓪᓗᒋᑦ ᐱᔪᓐᓇᕐᓂᖏᑦ ᐱᓕᕆᐊᕆᖃᑦᑕᕐᓂᑯᒥᓂᖏᓪᓗ, 
ᐊᒻᒪᓗ ᑮᓇᐅᔭᓂᒃ ᐊᑐᕋᔭᕐᓗᑕ ᐅᖓᑖᓂ 14 ᒥᓕᐊᓂᒃ ᐱᖁᔭᖅ ᑲᔪᓯᑎᑕᐅᓐᓂᖅᐸᑦ. 

ᖃᓚᑦᑐᖅ ᖁᓕᓄᑦ ᐊᕐᕌᒍᓄᑦ ᐃᓕᓴᐃᔩᑦ ᐃᓕᓐᓂᐊᖅᑎᑕᐅᓂᖏᓐᓄᑦ ᖃᓄᖅᑑᕈᑎ 
ᑕᑯᒃᓴᐅᑎᑦᑎᓂᖃᒃᑲᓐᓂᕆᕗᖅ ᐱᓕᕆᐊᕆᕙᑦᑕᑎᓐᓂᒃ ᐋᖅᑮᓪᓗᑕ ᐱᕕᒃᓴᐅᔪᓂᒃ ᐃᓄᖁᑎᑦᑎᓐᓄᑦ.  
ᐱᕙᓪᓕᐊᓂᖏᑦ ᐃᓄᐃᑦ ᐃᓕᓴᐃᔩᑦ ᐱᒻᒪᕆᕐᔪᐊᖑᒻᒪᑦ ᓯᕗᓂᒃᓴᖃᑦᑎᐊᖁᓪᓗᑕ ᓄᓇᕗᒥ 
ᑕᑯᓇᙳᐊᓚᐅᖅᓯᒪᔭᑦᑎᓐᓂ.  

ᐃᓅᖃᑎᒌᑦᑎᐊᕐᓂᖅ  

ᐱᒻᒪᕆᐅᔪᖅ ᐃᓚᖓᑦ ᐸᕐᓇᒍᑎᑦᑎᓐᓂ ᓴᖅᑮᒐᓱᐊᕈᒪᓪᓗᑕ ᐃᓅᖃᑦᑎᒌᑦᑎᐊᕐᓗᑎᑦ ᓄᓇᖅᑲᑎᒌᑦ 
ᓴᖅᑭᕐᓂᐅᓴᔪᖅ ᓄᓇᕗᒥ ᓄᑖ ᐃᓚᒌᑦ ᐋᓐᓂᑎᖅᑕᐅᑦᑕᐃᓕᒪᓂᖏᓐᓄᑦ ᐱᖁᔭᖅ, ᐊᑐᓕᖅᑎᑕᐅᓛᖅᑐᖅ ᒫᑦᓯ 

1, 2008-ᖑᓕᖅᐸᑦ.  ᑖᓐᓇ ᐱᖁᔭᖅ ᐋᖅᑭᒃᑕᐅᓯᒪᕗᖅ ᓄᓇᓕᓐᓄᑦ ᑲᒪᒋᔭᐅᒐᔭᖅᑐᓂ, ᐊᒻᒪᓗ 
ᐱᔪᓐᓇᖅᑎᑦᑎᓂᖃᕋᔭᖅᑐᖅ ᓄᓇᖅᑲᑎᒌᖑᔪᑦ ᐊᔾᔨᒌᙱᑦᑐᑦ ᓄᖅᑲᖅᑎᑦᑎᒍᓐᓇᕋᔭᖅᑐᑦ, 
ᓴᖅᑭᖅᐸᓪᓕᐊᓂᖃᖅᑎᓪᓗᒋᑦ, ᐱᑦᑎᐊᙱᒍᑕᐅᕙᑦᑐᓂ.  ᑕᒪᓐᓂ ᓄᓇᓕᐅᔪᑦ ᑮᓇᐅᔭᖃᖅᑎᑕᐅᒐᔭᖅᑐᑦ 
ᐃᖅᑲᓇᐃᔭᖅᑎᑖᖁᓪᓗᒋᑦ ᐅᓪᓗᓕᒫᖅ ᐃᖅᑲᓇᐃᔭᖅᑎᐅᒐᔭᖅᑐᒥᒃ ᓄᓇᓕᓐᓂ ᒪᓕᒐᕐᒥᒃ ᐊᐅᓚᑦᑎᔨᐅᒐᔭᖅᑐᒥᒃ, 
ᐃᑲᔪᕋᔭᖅᑐᖅ ᐱᓕᕆᐊᖃᖅᑎᓪᓗᒋᑦ ᓄᓇᒋᔭᐅᔪᑦ ᐱᓇᓱᐊᕐᓂᖏᓐᓂᒃ ᖃᑕᙳᑎᒌᑦ ᐱᑦᑎᐊᖅᑕᐅᕙᙱᑦᑐᑦ 
ᓄᖅᑲᖅᑎᑕᐅᒐᓱᐊᕐᓗᑎᑦ, ᐊᓯᐊᒎᕈᑕᐅᓗᑎᑦ ᐱᕋᔭᑉᐸᑦᑐᑦ, ᐊᒻᒪᓗ ᐱᕋᔭᑦᑕᐅᕙᑦᑐᑦ ᐱᔨᑦᑎᕋᖅᑕᐅᓗᑎᑦ. 

ᓄᓇᕗᒥᐅᑦ ᐊᐅᓚᓂᖃᑦᑎᐊᕈᓐᓇᖅᑐᒥᒃ ᐱᔭᕆᐊᑭᑦᑐᓂᓪᓗ ᐊᑐᕈᓐᓇᖅᑎᑕᐅᒐᔭᖅᑐᑦ, ᐱᖃᓯᐅᑎᓗᒍ 
ᓄᓇᓕᒻᒥᐅᑦ ᓄᖅᑲᖅᑎᑦᑎᒍᓐᓇᕐᓂᖏᑕ ᑎᓕᓯᔾᔪᑎᖓᓂᒃ, ᐱᔨᑦᑎᕋᕋᔭᖅᑐᑦ ᐊᑐᓂ ᓄᓇᓕᓐᓂ 
ᐃᓕᖅᑯᓯᖅᑎᒍᑦ ᐃᓅᓯᓕᕆᒍᓐᓇᓂᕐᒥᒃ.  ᐅᑎᖅᑎᑦᑎᓗᑎᑦ ᓄᓇᓖᑦ ᓴᐃᓕᓂᕐᒧᑦ, ᑕᒪᒃᑮᒃ ᐱᕋᔭᑦᑕᐅᔪᑦ ᐊᒻᒪᓗ 
ᐱᑦᑎᐊᙱᑦᑐᖅ ᐃᓅᓯᓕᕆᔭᐅᔪᓐᓇᕋᔭᖅᑐᑦ.  ᐱᐅᓂᖅᐹᖑᓛᖑᓂᐊᙳᐊᖅᑑᔮᖅᑐᕐᓕ, ᑖᓐᓇ ᐱᖁᔭᒃᓴᖅ 
ᐱᐅᓯᑎᑦᑎᓂᖃᕋᔭᖅᑐᖅ ᐃᓚᒌᓂᒃ, ᐊᑦᑐᐃᓂᖃᑦᑎᐊᕐᓗᓂ ᓱᕈᓯᕐᓂᒃ, ᐃᓅᓯᕐᓂ ᐱᐅᓕᑦᑎᓗᓂ ᐊᒻᒪᓗ 
ᒪᒥᑎᑕᐅᓗᑎᑦ ᓄᓇᓕᕗᑦ. 

ᐅᖃᖅᑎᑦᑎᔨ, ᑐᙵᕕᖅᑖᖅᑎᓯᒪᒐᑦᑎᒍ ᓯᕗᓂᑦᑎᓐᓂ ᐱᕙᓪᓕᐊᓂᖓᑦ ᐋᓐᓂᐊᖃᖅᑕᐃᓕᓂᖅ 
ᓴᒃᑯᑕᐅᓚᐅᖅᑐᒥᒃ, ᓄᕖᕝᕙᐅᑎᓪᓗᒍ, ᓄᓇᕗᑉ ᓯᕗᓪᓕᖅᐹᒥᒃ ᐋᓐᓂᐊᖃᖅᑕᐃᓕᓂᕐᒧᑦ ᖃᓄᖅᑑᕈᑎᒥᒃ - 
ᐋᖅᑮᓗᑕ ᐃᓅᖃᑎᒌᑦᑎᐊᖅᑐᑦ ᓄᓇᓖᑦ.  ᑖᓐᓇ ᖃᓄᖅᑑᕈᑎ ᐃᓕᓴᖅᓯᓯᒪᕗᖅ ᖃᓄᐃᑦᑕᐃᓕᓂᖏᑦ ᐃᓄᐃᑦ 
ᐊᑐᓂ ᐊᒻᒪᓗ ᓄᓇᓕᐅᔪᑦ ᑐᙵᕕᖃᕐᒪᑕ ᖃᓄᐃᙱᑦᑐᓂᒃ ᐃᓅᖃᑎᒌᓐᓂᕐᒥᒃ ᐊᒻᒪᓗ ᐃᓅᕝᕕᒋᔭᖏᑦ 
ᐱᐅᔫᓗᑎᑦ ᐊᒻᒪᓗ ᐃᓅᓯᖃᑦᑎᐊᕐᓇᖅᑐᓂᒃ ᓂᕈᐊᕈᓐᓇᕐᓗᑎᑦ.  ᐱᓕᕆᖃᑎᒋᓗᒋᑦ ᓄᓇᓕᐅᔪᑦ, 
ᐊᑐᓕᖅᑎᓐᓂᐊᖅᐸᕗᑦ ᖃᓄᖅᑑᕈᓂ ᓴᖅᑮᖁᓪᓗᑕ ᐃᑲᔪᖅᑕᐅᔾᔪᑎᒃᓴᓕᓐᓂ ᐃᓄᓐᓄᑦ, ᖃᑕᙳᑎᒌᓄᑦ, ᐊᒻᒪᓗ 
ᓄᓇᓕᓐᓄᑦ ᐃᓱᒪᓕᐅᕐᓂᖃᖅᑎᓪᓗᒋᑦ ᐊᑦᑐᐃᓂᓕᓐᓂ ᐋᓐᓂᐊᖅᑕᐃᓕᓂᖏᓐᓂ ᐊᒻᒪᓗ ᖃᓄᐃᙱᓐᓂᖏᓐᓂ.  

ᑕᐃᒪᐃᒻᒪᑦ ᑕᒪᒃᑯᐊ ᐱᔾᔪᑎᒋᓪᓗᒋᑦ ᐊᖏᖅᓯᒪᕗᒍᑦ ᓄᓇᕗᒥ ᐋᓐᓂᐊᓯᐅᖅᑎᑖᕋᓱᐊᕐᓂᕐᒧᑦ ᐊᒻᒪᓗ 
ᓄᖅᑲᖅᑎᑦᑎᑦᑕᐃᓕᒪᓂᕐᒧᑦ ᐋᓐᓂᐊᓯᐅᖅᑎᓂ ᖃᓄᖅᑑᕈᑎᒥ.  ᐱᓕᒻᒪᒃᓴᐃᓂᒃᑯᑦ, ᑖᓐᓇ ᖃᓄᖅᑑᕈᑎᐅᔪᖅ 
ᐃᑲᔪᕈᑎᒋᓂᐊᖅᐸᕗᑦ ᐊᑯᓂᐅᔪᖅ ᑎᑭᓐᓇᓱᐊᖅᑎᓪᓗᑕ ᐊᑐᐃᓐᓇᐅᒪᑎᑦᑎᓂᑦᑎᓐᓂ ᐋᓐᓂᐊᖅᑕᐃᓕᓂᕐᒧᑦ 
ᐱᔨᑦᑎᕋᕈᑎᐅᔪᓂᒃ ᓄᓇᕗᒥᐅᓄᑦ, ᐋᖅᑭᒃᑕᐅᓯᒪᓗᓂ ᓄᓇᕗᒥᐅᑕᓄᑦ.  

ᖃᓄᖅᑑᕈᑎ ᐱᖃᓯᐅᔾᔨᕗᖅ ᐱᓕᕆᐊᓂᒃ ᐃᒪᐃᓕᐅᖅᑎᑦᑎᓂᐊᕐᓗᓂ:  ᐱᐅᓯᑎᑕᐅᒋᐊᕐᓗᓂ 
ᐃᓕᓐᓂᐊᖅᑎᑦᑎᓂᖅ, ᐱᓕᒻᒪᒃᓴᐃᓂᖅ, ᐊᒻᒪᓗ ᐃᖅᑲᓇᐃᔭᖅᑐᑦ ᐃᓕᓐᓂᐊᖅᑎᓪᓗᒋᑦ; ᓄᑖᕐᓂᒃ 
ᐋᓐᓂᐊᓯᐅᖅᑎᓂᒃ ᐃᖅᑲᓇᐃᔭᖅᑎᑖᕋᓱᐊᕐᓗᑕ; ᐃᓕᓴᕆᔭᐅᖃᑦᑕᕐᓗᑎᑦ ᐊᑯᓂᐅᔪᖅ ᐱᔨᑦᑎᕋᖅᑐᑦ; ᐊᒻᒪᓗ 
ᐃᓱᒫᓘᑎᖏᓐᓂ ᐋᓐᓂᐊᓯᐅᖅᑎᐅᔪᑦ ᐃᓄᓐᓂᒃ ᐱᔨᑦᑎᖅᐸᑦᑐᓂᒃ ᑲᒪᒋᔭᖃᕐᓗᑕ ᓄᓇᕗᑦ 
ᐱᐅᓂᖅᓴᐅᓕᖁᓪᓗᒍ ᐃᖅᑲᓇᐃᔭᕐᕕᒋᒋᐊᖓ ᐋᓐᓂᐊᓯᐅᖅᑎᓄᑦ.  

ᐅᖃᖅᑎᑦᑎᔨ, ᐊᑭᑐᓗᐊᓕᖅᑎᑦᑎᖁᓇᑕ ᐋᓐᓂᐊᕐᓂᓕᕆᓂᕐᒧᑦ ᐊᑭᖏᓐᓂᒃ, ᓴᖅᑭᔮᖅᑎᒋᐊᕆᐊᖃᕋᑦᑎᒍ 
ᖃᓄᐃᑦᑕᐃᓕᓂᖅ, ᐋᓐᓂᐊᕐᓇᖅᑖᖅᑎᑦᑎᑦᑕᐃᓕᓗᑕ ᐊᒻᒪᓗ ᐋᓐᓂᖅᑕᐃᓕᒪᑎᑦᑎᓗᑕ, ᐊᒻᒪᓗ ᑲᒪᒋᓗᒋᑦ 
ᐋᓐᓂᐊᕐᓂᓕᕆᓂᐅᔪᑦ ᐱᕈᖅᐸᓪᓕᐊᓂᖏᑦ ᑖᒃᑯᓄᖓ ᐊᒥᓱᕈᖅᐸᓪᓕᐊᔪᓄᑦ ᐃᓄᓐᓄᑦ.  
ᐱᐅᓯᑎᒋᐊᕆᐊᖃᕆᕙᕗᑦ ᓄᓇᓖᑦ ᐊᑐᖅᐸᑦᑕᖏᑦ ᐊᐅᓚᓂᖏᓐᓄᑦ ᐊᒻᒪᓗ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 
ᑐᑭᓯᒋᐊᕈᑎᖏᑕ ᑲᒪᒋᔭᐅᓂᖏᑦ ᐊᑐᐃᓐᓇᐅᒪᖁᓪᓗᑕ ᐱᐅᓂᖅᓴᒥᒃ ᐊᐅᓚᓂᖃᑦᑎᐊᕈᓐᓇᓂᖅᓴᒥᓪᓗ 
ᐱᔨᑦᑎᖁᓪᓗᑕ ᓄᓇᕗᒥ.  ᒐᕙᒪᒃᑯᑦ ᑕᐃᒪᐃᓕᐅᓕᖅᑐᑦ ᐋᓐᓂᐊᕐᕖᑦ ᐊᑐᓕᖅᑎᑕᐅᓂᖏᑦ ᐸᕐᓇᒍᑎᖓᑎᒍᑦ. 

ᐊᕐᕌᒍᓄᑦ ᐊᒥᓱᓄᑦ ᐸᕐᓇᒍᑎᐅᔪᖅ ᓴᖅᑮᓂᖃᕐᓂᐊᖅᐳᖅ ᐱᐅᓂᖅᓴᒥᒃ ᐋᓐᓂᐊᖅᑕᐃᓕᒪᓕᕆᔾᔪᓯᕐᒥᒃ 
ᓄᓇᕗᒥᐅᑕᓄᑦ ᐊᖏᓪᓕᑎᒋᐊᖅᑕᐅᓪᓗᓂ ᐊᒻᒪᓗ ᐊᑯᓂᐅᓂᖅᓴᐅᓕᕐᓗᓂ ᐱᔨᑦᑎᕐᓂᖏᑦ 
ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ ᐋᓐᓂᐊᕐᕕᖓᑦ ᑲᖏᖅᖠᓂᕐᒥ, ᐃᖃᓗᒃᑑᑦᓯᐊᕐᒥ ᐊᒻᒪᓗ ᕿᑭᖅᑕᓂ 
ᐋᓐᓂᐊᕐᕕᖓᓂ ᐃᖃᓗᓐᓂ.  ᑕᒪᒃᑯᐊ ᐊᖏᓪᓕᒋᐊᖅᑕᐅᓂᖏᑦ ᐃᑲᔪᕐᓂᖃᕋᔭᖅᑐᑦ ᓄᓇᕗᑉ ᓯᓚᑖᓄᑦ 

ᐊᐅᓪᓚᖅᑎᑦᑎᓂᖃᓗᐊᕈᓐᓃᕐᓗᑎᑦ ᐋᓐᓂᐊᕐᕕᓕᐊᕐᓗᑎᑦ.  ᐊᒻᒪᓗᑦᑕᐅᖅ, ᓄᑖᖅ ᐋᓐᓂᐊᕐᕕᒻᒦᑯᑖᖃᑦᑕᖅᑐᓄᑦ 
ᑲᒪᒋᔭᐅᕝᕕᒃᓴᖓᑦ ᐱᔭᕇᖅᑕᐅᒐᔭᖅᑐᖅ ᐅᖅᓱᖅᑑᕐᒥ ᐊᒻᒪᓗ ᐃᒡᓗᓕᒻᒥ ᓄᓇᕗᒦᑎᑦᑎᒐᔭᖅᑐᓂ ᓄᓇᓕᖏᓐᓂ 
ᐋᓐᓂᐊᖅᑐᓂᑦ. 

ᐊᕙᑎ 

ᓄᓇᕗᒥᐅᑕᐅᔪᑦ ᐊᑦᑐᖅᑕᐅᓂᖏᓐᓂᒃ ᐃᑉᐱᒍᓱᓐᓂᖃᓕᕇᕐᒪᑕ ᐊᓯᔾᔨᖅᐸᓪᓕᐊᓂᖓᓂᒃ ᓯᓚᑉ.   
ᐸᕐᓇᔅᓴᕋᐃᓪᓗᓂ ᐊᑦᑐᐃᓂᖃᓗᐊᖁᓇᒋᑦ ᐱᒻᒪᕆᐅᕗᖅ ᑖᔅᓱᒧᖓ ᒐᕙᒪᐅᔪᒧᑦ.  ᑐᓴᖅᑎᑦᑎᕋᑖᕐᓂᖏᑦ 
ᒐᕙᒪᑐᖃᒃᑯᑦ ᑮᓇᐅᔭᖃᖅᑎᑦᑎᓂᐊᕐᓂᖏᑦ ᐱᓕᕆᐊᑦᑎᓐᓄᑦ ᑲᓇᑕᒥ ᐅᓇᑕᖅᑐᒃᓴᒃᑯᓐᓂ ᓴᓇᓗᑕ 
ᐊᑐᖅᑕᐅᔪᓐᓇᖅᑐᒥᒃ ᖃᓄᑐᐃᓐᓇᖅ ᐃᑳᕈᑎᒥᒃ ᐃᖃᓗᐃᑦ ᑰᖓᓂ ᐆᑦᑐᑎᐅᕗᖅ ᓄᓇᓕᓐᓂ ᐊᑐᖅᑕᐅᕙᑦᑐᑦ 
ᓱᖏᐅᑎᒍᓐᓇᖁᓪᓗᑕ ᓯᓚᑉ ᐊᓯᔾᔨᕐᓂᖓᓄᑦ.     

ᑮᓇᐅᔭᖅᑎᒍᑦ ᖃᓄᐃᓕᖓᓂᕗᑦ 

ᐅᖃᖅᑎᑦᑎᔨ, ᓄᓇᕗᒥᐅᑕᓕᒫᑦ ᐅᐱᒍᓱᒍᓐᓇᖅᐳᑦ ᑕᑯᒃᓴᐅᑎᑦᑎᓂᖃᕐᓂᑦᑎᓐᓂᑦ ᑮᓇᐅᔭᖅᑎᒍᑦ 
ᑲᒪᒋᔭᖃᑦᑎᐊᓲᖑᓂᕗᑦ.   

ᒪᓕᑦᑐᒋᑦ ᐱᖓᔪᐊᓐᓂ ᑎᓴᒪᐃᖅᓱᕐᓂᒃᑯᑦ ᖃᐅᔨᓴᕐᓂᑦᑕ ᑮᓇᐅᔭᓂᒃ ᓴᖅᑭᖅᑐᑦ, ᑮᓇᐅᔭᖅᑐᕈᒫᕐᓂᐊᖅᑐᒋᕗᒍᑦ 
ᐊᕐᕌᒎᑉ ᓄᙳᐊᓂ ᐊᑭᓕᒃᓴᖃᓛᖅᑐᑕ $1.8-ᒥᓕᐊᓐᓂᒃ, $4.8-ᒥᓕᐊᓐ ᖃᑦᑏᓐᓇᐅᓂᖅᓴᐅᓪᓗᑎᑦ 
ᐊᒥᒐᖅᓯᓗᐊᕐᓂᐊᖅᑐᒋᔪᔭᑦᑎᓐᓂ $6.6-ᒥᓕᐊᓂᒃ ᓴᖅᑭᑲᑦᑎᒍ 2007-08 ᑮᓇᐅᔭᑦ ᐊᑐᖅᑐᒃᓴᐃᑦ.  ᑖᒃᑯᐊ 
ᓴᖅᑭᕐᓂᖏᑦ ᓱᖅᑯᐃᓇᖅᑐᒃᑯᑦ ᑕᑯᒃᓴᐅᑎᑦᑎᕗᑦ ᒐᕙᒪᒃᑯᑦ ᐊᐅᓚᑦᑎᓂᖃᑦᑎᐊᕐᒪᑕ ᐅᔾᔨᖅᓱᑦᑎᐊᖅᑐᑎᑦ 
ᑮᓇᐅᔭᖏᓐᓂ.   

ᖁᕕᐊᑉᐳᖓ ᑐᓴᖅᑎᑦᑎᔭᕆᐊᒃᓴᖅ 2008-09-ᒧᑦ, ᒐᕙᒪᒃᑯᑦ ᓂᕆᐅᒻᒪᑕ ᑮᓇᐅᔭᓂᒃ ᐊᒥᐊᒃᑯᓂᐊᖅᑐᒋᓪᓗᑎᑦ 
$4.5-ᒥᓕᐊᓐᓂᒃ.  ᑕᒪᓐᓇ ᑐᓴᕈᒥᓇᖅᑑᒐᓗᐊᖅ, ᖃᐅᔨᒪᑦᑎᐊᖁᓂᐊᖅᐸᒃᑲᓕ ᒪᓕᒐᓕᐅᖅᑎᐅᖃᑕᐅᔪᑦ 
ᑕᒪᒃᑯᐊ ᐱᒻᒪᕆᐅᔪᑦ ᐱᖁᔭᐃᑦ ᑲᔪᓯᑎᑉᐸᓪᓕᐊᓂᑦᑎᓐᓂᒃ ᐊᕐᕌᒎᓂᐊᖅᑐᒥᒃ, ᓴᓂᕐᕙᐃᓯᒪᔭᕆᐊᖃᕐᓂᐊᕐᒥᒐᑦᑕ 
ᐊᑐᓕᖅᑎᑕᐅᖁᓪᓗᒋᑦ ᐱᖁᔭᕐᓂᑦ. 

2008-09-ᒥ, ᒐᕙᒪᒃᑯᑦ ᑮᓇᐅᔭᒃᓴᕝᕕᒋᔭᖏᑕ ᑮᓇᐅᔾᔭᓪᓗᑎᑦ $1.16 ᕕᓕᐊᓐᓂᒃ ᑕᒪᐃᓐᓂ 
ᑮᓇᐅᔭᖅᑖᕐᕕᒋᓲᖏᓐᓂᒃ.  ᐱᖃᓯᐅᔾᔨᕗᑦ ᒐᕙᒪᑐᖃᒃᑯᑦ ᓇᓗᓇᐃᖅᓯᒪᔭᖓᓂᒃ ᓄᓇᕗᑉ ᑮᓇᐅᔭᖅᑖᕐᓂᖏᑦ 
ᐃᒪᓐᓇᐅᒐᔭᖅᑐᑦ $944.1-ᒥᓕᐊᓐ, ᐊᒥᓱᕈᕆᐊᖅᑐᑦ $51.2-ᒥᓕᐊᓐᓂᒃ 2007-08-ᖑᔪᒻᒪᓂᑦ.   

ᐱᖃᓯᐅᑎᓪᓗᒍ, ᑮᓇᐅᔭᖅᑖᓛᕐᒥᔪᒍᑦ $26.1-ᒥᓕᐊᓐᓂᒃ ᐊᕐᕌᒍᑕᒫᑦ ᐱᖃᑦᑕᕐᓂᐊᕐᓗᒋᑦ ᐱᖓᓲᔪᖅᑐᑦ 
ᐊᑕᐅᓯᕐᓗ ᐊᕐᕌᒍᓄᑦ ᐊᑭᑐᔫᑎᓄᑦ ᓄᓇᓖᑦ ᐊᐅᓚᔪᓐᓇᖁᓪᓗᒋᑦ ᐱᖁᑎᓄᑦ ᑲᓇᑕᒥ ᐱᕙᓪᓕᐊᑎᑦᑎᓂᕐᒧᑦ 
ᑮᓇᐅᔭᖃᕐᕕᖓᓂᒃ.  ᑖᒃᑯᐊ ᑮᓇᐅᔭᐅᔪᑦ $182.7-ᒥᓕᐊᓐ, ᐊᑯᓂᐅᑎᒋᓂᖓᑦ ᒪᓕᓪᓗᒍ ᐊᖏᕈᑎᐅᑉ, 
ᐃᓕᐅᖅᑲᖅᑕᐅᒐᔭᖅᑐᑦ ᒪᓕᓪᓗᒋᑦ ᑲᓇᑕᐅᑉ ᒪᓕᑦᑕᐅᔪᒃᓴᖏᓐᓂ ᐋᖅᑭᒃᑕᐅᓯᒪᔪᓂᒃ 
ᐱᖓᓱᐃᓕᖅᑲᖓᓗᐊᕐᓗᒋᑦ:  ᐱᕙᓪᓕᐊᖁᓪᓗᒍ ᐱᕙᓪᓕᐊᔪᓕᕆᓂᑎᒍᑦ ᑮᓇᐅᔭᓕᐅᕈᑎᖃᕋᓱᐊᕐᓂᖅ, 
ᐱᖃᓯᐅᑎᓗᒍ ᐃᖏᕐᕋᔪᓕᕆᓂᕐᒧᑦ ᓱᓇᒃᑯᑖᖏᑦ; ᓴᓗᒪᔪᑦ ᐊᕙᑏᑦ, ᐱᖃᓯᐅᑎᓗᒋᑦ ᐊᑐᖅᑕᐅᓂᑯᑦ ᐃᒥᑉ 
ᑲᒪᒋᔭᐅᓂᖓᑦ ᐊᒻᒪᓗ ᐅᐊᑦᑕᒃᑯᑕᐃᑦ ᓴᓗᒻᒪᓴᖅᑕᐅᓂᖏᑦ ᐊᒻᒪᓗ ᐅᐊᑦᑕᒃᑯᑕᐃᑦ ᐊᐅᓚᑕᐅᓂᖏᑦ; ᐊᒻᒪᓗ 
ᓴᙱᔪᐃᑦ ᓄᓇᓖᑦ, ᐱᖃᓯᐅᑎᓪᓗᒋᑦ ᓴᓗᒪᔪᖅ ᐃᒥᖅ ᐃᒥᖅᑕᐅᕙᑦᑐᖅ, ᐱᓂᕐᓗᑦᑕᐃᓕᒪᑎᑦᑎᓂᖅ, 
ᐃᓕᖅᑯᓯᕐᒧᑦ ᑐᕌᖓᓂᖃᐅᑦᑎᐊᖅᑐᑦ, ᐱᙳᐊᕐᓂᕐᒧᑦ ᐊᒻᒪᓗ ᐳᓚᕋᑦᑐᓕᕆᓂᕐᒧᑦ.   

ᐅᖃᖅᑎᑦᑎᔨ, ᒐᕙᒪᒃᑯᑦ ᑲᒪᒋᔭᖃᕐᓂᐊᕐᓂᕋᖅᓯᒪᕗᑦ ᖃᐅᔨᒋᐊᕐᕕᖃᕐᓗᑎᑦ ᒪᓕᒐᓕᐅᖅᑎᓕᒫᓂᒃ ᑕᕝᕙᓂ 
ᒪᓕᒐᓕᐅᕐᕕᒻᒥ, ᓈᒻᒪᒃᓯᑉᐸᑦ, ᓇᓗᓇᐃᖅᓯᓗᑕ ᓯᕗᓪᓕᐅᑎᖁᔭᑦᑎᓐᓂ ᐱᓕᕆᐊᓂᒃ ᐃᑲᔪᕐᓂᖃᓛᖑᒐᔭᖅᑐᓂᒃ 
ᓄᓇᕗᒥᐅᑕᓄᑦ.   

ᕿᒥᕐᕈᓂᖃᖅᐳᒍᑦ ᐊᑭᑐᔫᑎᓄᑦ ᐸᕐᓇᒍᑎᑦᑎᓐᓂᒃ ᓇᓗᓇᐃᖅᓯᖁᓪᓗᑕ ᖃᓄᖅ ᐱᐅᓛᒃᑯᑦ 
ᐊᓯᔾᔩᑦᑎᐊᕈᓐᓇᕋᔭᕐᒪᖔᑦᑕ ᐋᖅᑮᒋᐊᕐᓗᑕ ᐊᑑᑎᖃᑦᑎᐊᖁᓪᓗᒋᑦ ᑲᓇᑕᒥ ᐱᕙᓪᓕᐊᑎᑕᐅᓂᖓᓄᑦ 
ᑮᓇᐅᔭᖅᑖᕆᓂᐊᖅᑕᕗᑦ.  ᑕᒪᓐᓇ ᐋᖅᑮᒋᐊᕐᓂᐅᔪᖅ ᐅᕙᑦᑎᓐᓂ ᐱᔪᓐᓇᖅᑎᑦᑎᓂᖃᕐᓂᐊᖅᐳᖅ 
ᐱᔭᕇᖅᓴᕋᐃᓪᓗᑕ ᐊᑭᑐᔫᑏᑦ ᐱᓕᕆᐊᑦ ᐱᒻᒪᕆᐅᒋᑎᑕᐅᔪᑦ ᑖᔅᓱᒧᖓ ᒪᓕᒐᓕᐅᕐᕕᒻᒧᑦ.  

ᖃᐅᔨᒪᔭᕗᑦ ᐃᓱᒫᓗᒍᑎᒋᔭᖏᑦ ᒪᓕᒐᓕᐅᖅᑏᑦ ᓯᕗᒧᐊᑦᑎᖁᔨᓪᓗᑎᑦ ᑐᐊᕕᖅᑐᒃᑯᑦ ᐊᑭᑐᔫᑎᓄᑦ ᐱᓕᕆᐊᓄᑦ 
ᓲᕐᓗ ᓄᑖᑦ ᐋᓐᓂᐊᕕᒃᓴᐃᑦ ᓇᐅᔮᓂ ᐊᒻᒪᓗ ᐃᒃᐱᐊᕐᔪᒻᒥ.  ᐅᖃᖅᑎᑦᑎᔨ ᓈᓚᑉᐸᕗᑦ ᒪᓕᒐᓕᐅᖅᑏᑦ ᑕᕝᕙᓂ 
ᒪᓕᒐᓕᐅᕐᕕᒻᒥ ᐊᒻᒪᓗ ᑲᒪᒋᔭᖃᖅᑐᑕ ᑕᒪᒃᑯᓂᖓ.  ᐃᑲᔪᖅᓱᑕᐅᓪᓗᑕ ᒪᓕᒐᓕᐅᖅᑎᓄᑦ ᖁᕕᐊᑉᐳᒍᑦ 
ᑐᓴᖅᑎᑦᑎᔭᕆᐊᒃᓴᖅ ᑖᒃᑯᐊ ᐱᓕᕆᐊᑦ ᐱᒋᐊᓛᓕᕐᒪᑕ ᑕᒫᓂ ᐊᕐᕌᒍᑦᑎᓐᓂ.  

ᐊᔾᔨᒋᐸᓗᒻᒥᔭᖓᑦᑕᐅᖅ ᓄᓇᓕᖓᓂᒃ ᓴᓂᑭᓗᐊᕐᒥ ᓄᑖᕐᒥᒃ ᐃᓕᓐᓂᐊᕐᕕᑖᕆᐊᖃᓪᓚᕆᓕᕐᒪᑕ.  ᐅᓪᓗᒥ 
ᑐᓴᖅᑎᑦᑎᕗᒍᑦ ᑮᓇᐅᔭᖅᑖᖅᓴᕋᐃᑦᑎᑦᑎᒐᑦᑕ ᓄᑖᕐᒥᒃ ᐃᓕᓐᓂᐊᕐᕕᒻᒥ ᓴᓇᔪᖃᕋᔭᖅᑐᓂ ᓴᓂᑭᓗᐊᕐᒥ 
ᑎᑎᖅᑐᒐᐅᔭᖅᑕᐅᓚᐅᕐᓗᓂ ᓴᓇᔭᐅᑲᐅᑎᒋᒐᔭᕐᒪᑦ.  

ᕿᑭᖅᑕᕐᔪᐊᖅᑕᐅᖅ ᑕᐃᒪ ᓄᓇᓕᐅᒋᕗᖅ ᕿᓄᐃᓵᖅᓯᒪᔪᖅ ᐅᑕᖅᑭᑦᑎᐊᖅᑐᓂ ᓄᑖᕐᒥᒃ 
ᐃᓕᓐᓂᐊᕐᕕᑖᕈᒪᓪᓗᑎᑦ.  ᐅᓪᓗᒥ ᑐᓴᖅᑎᑦᑎᔭᕆᐊᒃᓴᖅ ᖁᕕᐊᑉᐳᖓ ᑮᓇᐅᔭᖅᑎᒍᑦ 
ᐅᑕᖅᑭᔭᕆᐊᖃᔾᔮᒍᓐᓃᕐᒪᑕ.  ᓄᑖᑦ ᑮᓇᐅᔭᑦ ᐊᑐᐃᓐᓇᐅᒪᓕᕐᓂᐊᖅᑐᑦ ᑕᒫᓂ ᐊᕐᕌᒍᑦᑎᓐᓂ ᑕᒪᓐᓇ 
ᐱᓕᕆᐊᖅ ᑲᔪᓯᑎᑕᐅᓗᓂ.  ᓂᕆᐅᓐᓂᖃᑦᑎᐊᖅᑐᖓ ᒪᓕᒐᓕᐅᖅᑎᐅᖃᑎᒃᑲᒃ ᓇᓪᓕᐅᓂᖅᓯᐅᖃᑎᒋᓛᕐᓗᒋᒃ 
ᒪᓕᒐᓕᐅᖅᑎᐅᔫᒃ ᑕᒪᒃᑮᓐᓄᒃ ᓄᓇᓕᐅᔫᓐᓄᒃ ᑕᖅᑭᐅᓂᐊᖅᑐᓂᒃ.  

ᐅᖃᖅᑎᑦᑎᔨ, ᑭᐅᓲᖑᔪᑦ ᒐᕙᒪᐃᑦ ᑭᐅᓲᖒᕗᑦ ᓄᓇᓕᐅᔪᑦ ᐱᔭᕆᐊᖃᓪᓚᕆᑦᑕᖏᓐᓂᒃ ᑭᙴᒪᔭᖏᓐᓂ.  
ᐃᖃᓗᒃᑑᑦᓯᐊᖅ ᐆᑦᑑᑎᐅᕗᖅ ᓄᓇᓕᒃ ᐅᑕᖅᑭᑐᐃᓐᓇᖅᑐᖅ ᓇᒻᒥᓂᖃᐅᖅᑐᓄᑦ 
ᐱᕙᓪᓕᐊᑎᑕᐅᔪᕐᔪᐊᒻᒪᕆᐅᒍᓐᓇᖅᑐᓂ.  ᐱᓕᕆᐊᕆᔭᕗᑦ ᒐᕙᒪᐅᓪᓗᑕᓕ ᑕᐃᒪ ᖃᐅᔨᒪᑦᑎᐊᕐᓗᑕ 
ᐃᒡᓗᖃᐅᕆᐊᖃᕐᒪᑦ ᐊᖏᓪᓕᑎᖁᓪᓗᒍ ᐱᕈᖅᐸᓪᓕᐊᓂᖃᕈᓐᓇᕐᓂᖓᑦ.  ᑕᐃᒪᐃᒻᒪᑦ, ᓄᓇᓕᖓᓐᓂ 
ᐃᖃᓗᒃᑑᑦᓯᐊᕐᒥ, ᑐᓴᖅᑎᑦᑎᓪᓗᖓ ᖁᕕᐊᒃᑭᕗᖓ ᓄᑖᕐᒥᒃ ᐊᖏᓂᖅᓴᒥᓪᓗ ᖃᖓᑕᓲᒃᑯᕕᒃᑖᓛᓕᕐᒪᑦ 
ᐱᒋᐊᕐᓗᓂ ᑕᒫᓂ ᐊᕐᕌᒍᒥ. 

ᐊᒻᒪᓗ, ᓄᓇᓕᐅᔪᖅ ᐊᕐᕕᐊᑦ ᐊᒥᓱᒻᒪᕆᐅᔪᓂᒃ ᐱᐅᔪᓂᒃ ᓱᖅᑯᐃᕐᓇᕈᑎᓂᒃ ᓴᖅᑭᔮᖅᑎᑦᑎᔪᖅ ᓯᕗᓂᑦᑎᓐᓂ 
ᐱᕙᓪᓕᐊᒍᓐᓇᑦᑎᐊᕐᒪᑦ ᑮᓇᐅᔭᖅᑎᒍᑦ, ᓯᕗᒧᐊᓐᓂᐊᖅᑐᒍᑦ, ᑕᕝᕗᖓ ᐊᕐᕌᒍᒧᑦ, ᑮᓇᐅᔭᖃᖅᑎᑕᐅᓗᑎᑦ 
ᑎᑎᖅᑐᒐᐅᔭᖅᑕᐅᓂᖓᓄᑦ ᐊᒻᒪᓗ ᐋᖅᑭᓱᖅᑕᐅᓂᖓᓄᑦ ᓄᑖᕐᒥᒃ ᖃᖓᑕᓲᒃᑯᕕᑉ ᒥᕝᕕᖓᑕ ᖃᐅᒪᖏᓐᓂᒃ.  

ᐅᖃᖅᑎᑦᑎᔨ, ᐃᖏᕐᕋᔪᓕᕆᓂᕐᒧᑦ ᑐᕌᖓᔪᓂᒃ ᐱᐅᓯᑎᑕᐅᑦᑎᐊᕋᔭᕐᒥᔪᑦ ᐃᖃᓗᓐᓂ.  ᓄᓇᓕᐸᐅᔭᒃᑯᓐᓂ 
ᐱᓕᕆᖃᑎᖃᖅᑐᑕ ᐅᐸᓗᖓᐃᔭᖅᓯᒪᕗᒍᑦ ᑲᒪᒋᔭᖃᕐᓂᐊᕐᓗᑕ ᐊᑐᕆᐊᑦ ᖁᐊᖅᑕᖅᑐᓕᖅᑕᐅᓂᖏᓐᓂᒃ 
ᐱᓕᕆᐊᖃᕐᓗᑕ ᓄᓇᓕᐸᐅᔭᑦᑎᓐᓂ ᐃᓅᓯᕆᔭᐅᔪᑦ ᐱᐅᓯᕚᓪᓕᕐᓂᐊᖅᑐᑎᑦ. 

ᐊᓯᐊᑦᑕᐅᖅ ᐊᖏᔪᖅ ᓄᓇᓕᐅᔪᖅ ᑲᖏᖅᖠᓂᖅ ᓴᓇᕝᕕᐅᓂᐅᓴᔪᖅ ᐊᓄᓪᓚᒃᓰᕕᒻᒥ ᐃᑲᔪᖅᑕᐅᕕᒃᓴᒥᒃ, 
ᓴᓇᔪᓕᕆᓂᕐᒧᑦ ᐃᓕᓐᓂᐊᕐᕕᐅᒐᔭᖅᑐᒥᒃ ᐊᒻᒪᓗ ᐃᓕᓐᓂᐊᖅᑎᓄᑦ ᓇᔪᒐᖃᕐᕕᐅᒐᔭᖅᑐᓂ ᐊᒻᒪᓗ 
ᐱᐅᓯᑎᑕᐅᒋᐊᕋᔭᖅᑐᓂ ᐊᒻᒪᓗ ᐃᓇᖏᖅᑕᐅᓗᓂ ᑭᓈᓗᖃᐅᑎᒃᑯᕕᖓᑦ.  

ᐅᖃᖅᑎᑦᑎᔨ, ᑖᓐᓇ ᒐᕙᒪᐅᔪᖅ ᑐᓴᖅᓯᒪᕗᑦ ᐃᓱᒫᓘᑎᖏᓐᓂᒃ ᓄᓇᓕᐅᔫᑉ ᖁᕐᓗᖅᑐᖅ ᐱᔾᔪᑎᖃᖅᑐᑎᑦ 
ᐃᒥᖓᓂᒃ ᐊᒻᒪᓗ ᓄᑖᕐᒥᒃ ᕼᐊᒻᓚᒃᑯᑦ ᐊᓪᓚᕝᕕᑖᕆᐊᖃᕐᓂᖓᓂᒃ.  ᖁᔭᓐᓇᒦᕈᒪᓪᓗᒋᑦ ᐃᑲᔪᖅᑐᐃᓂᖏᑦ 

ᒪᓕᒐᓕᐅᖅᑎᐅᖃᑕᐅᔪᑦ ᑕᕝᕙᓂ ᒪᓕᒐᓕᐅᕐᕕᒻᒥ ᑖᒃᑯᐊ ᐱᓕᕆᐊᑦ ᑲᔪᓯᓂᐊᖅᑐᑦ ᐊᒻᒪᓗ ᐱᔭᕇᖅᑕᐅᓗᑎᑦ 
ᑕᒫᓂ ᐊᕐᕌᒍᒥ.  

ᖁᑦᑎᒃᑐᒥ ᓄᓇᓕᕗᑦ ᐃᓕᓴᕆᔭᐅᒋᐊᖃᕐᒥᒻᒪᑕ ᐊᔾᔨᐅᙱᓐᓂᖏᓐᓄᑦ.  ᐃᒃᐱᐊᕐᔪᒻᒥ ᐋᓐᓂᐊᕐᕕᑖᕐᓂᐊᕐᓂᖏᑦ 
ᐅᖃᐅᓯᕆᖅᑲᐅᓪᓗᒋᑦ, ᖁᕕᐊᑉᐳᖓ ᑐᓴᖅᑎᑦᑎᔭᕆᐊᒃᓴᖅ ᓄᓇᕗᑦ ᒐᕙᒪᒃᑯᖏᑕ ᐊᓪᓚᒡᕕᖓᑦ ᐊᐅᓱᐃᑦᑐᕐᒥ 
ᐃᓇᖏᖅᑕᐅᓛᕐᒪᑦ ᐊᒻᒪᓗ ᑮᓇᐅᔭᓂᒃ ᐊᑐᓂᐊᖅᐳᒍᑦ ᑕᒫᓂ ᐊᕐᕌᒍᒥ ᐸᕐᓇᑕᐅᕙᓪᓕᐊᖁᓪᓗᒋᑦ ᓄᓇᓕᓐᓂ 
ᒐᕙᒪᖏᑕ ᐱᔨᑦᑎᕋᕐᓂᖏᑦ ᖃᐅᓱᐃᑦᑐᒧᑦ.   

ᐅᖃᖅᑎᑦᑎᔨ, ᑖᒃᑯᐊ ᐊᒻᒪᓗ ᐊᓯᖏᑦ ᐱᓕᕆᐊᑦ ᖃᐅᔨᒪᔮᕆᓯᒪᓕᖅᑕᕗᑦ ᐱᓇᓱᐊᑦᑎᐊᖃᑦᑕᕐᓂᖏᓐᓄᑦ 
ᒪᓕᒐᓕᐅᖅᑎᑐᐃᓐᓇᐃᑦ ᖃᐅᔨᒪᑦᑎᐊᖅᐸᑦᑐᑎᑦ ᑖᒃᑯᐊ ᐊᐅᓚᑦᑎᔨᐅᔪᑦ ᑭᐅᔪᓐᓇᖃᑦᑕᕐᓂᐊᕐᒪᑕ ᓄᓇᓕᐅᔪᑦ 
ᐱᔭᕆᐊᖃᓪᓚᕆᑦᑕᖏᓐᓂ.  

ᐱᓕᕆᖃᑎᒌᓐᓇᕐᓂᐊᖅᑕᕗᑦ ᒪᓕᒐᓕᐅᖅᑎᐅᖃᑕᐅᔪᑦ ᐃᑲᔪᖅᑐᖅᑕᐅᒍᒪᓪᓗᑕ ᑖᒃᑯᐊ ᓯᕗᒧᐊᒍᑕᐅᓂᐊᕐᒪᑕ 
ᐊᒻᒪᓗ ᐊᓯᖏᑦ ᓄᓇᓕᓐᓂ ᐱᓕᕆᐊᕆᔭᐅᔭᕆᐊᓖᑦ.  ᐅᖃᖅᑎᑦᑎᔨ, ᑕᑎᒋᓯᓐᓈᕐᓗᒋᑦ ᐃᑲᔪᖅᓱᐃᓂᖏᑦ 
ᒪᓕᒐᓕᐅᖅᑎᐅᔪᑦ ᑐᓴᕆᐊᕐᕕᒋᔪᒪᓂᐊᕆᕙᕗᑦ ᑖᒃᑯᐊ ᐱᓕᕆᐊᕆᒍᒪᔭᕗᑦ ᑭᙴᒪᔭᖏᓐᓂᒃ 
ᑲᒪᒋᔭᖃᕋᓗᐊᕐᒪᖔᑦᑕ ᖃᐅᔨᒪᑦᑎᐊᖁᓪᓗᑕ.  

ᐊᑭᓕᐅᑎᓄᓪᓕ, ᒐᕙᒪᒃᑯᑦ ᓂᕆᐅᓐᓂᖃᖅᐳᑦ ᐊᑭᓕᐅᑎᖃᕐᓂᐊᖅᑐᒋᓪᓗᑎᑦ $1.16 ᕕᓕᐊᓐᓂᒃ.  ᑖᒃᑯᓇᙵᑦ 
ᐊᒥᓲᓂᖏᓐᓂᒃ, ᒪᓕᒐᓕᐅᖅᑎᐅᔪᑦ ᐊᖏᓚᐅᖅᓯᒪᕗᑦ $98.3 ᒥᓕᐊᓐᓂᒃ ᐊᑭᑐᔫᑎᓄᑦ ᐱᓕᕆᐊᓄᑦ ᓄᕖᕝᕙ 
2007-ᖑᑎᓪᓗᒍ.  ᑮᓇᐅᔭᑦ ᐊᑐᖅᑐᒃᓴᑦ ᓴᖅᑭᖅᑕᕗᑦ ᐅᓪᓗᒥ ᑲᑎᑉᐳᑦ $970.3 ᒥᓕᐊᖑᓪᓗᑎᑦ.  
ᓴᓂᕐᕙᐃᓯᒪᒋᕗᒍᑦ ᐊᑭᓕᒃᓴᐅᑐᐃᓐᓇᕆᐊᓕᓐᓄᑦ $89.1 ᒥᓕᐊᓂᒃ. 

ᐊᑭᓕᐅᑎᖃᖅᑐᓂ ᒐᕙᒪᒃᑯᑦ ᐱᓕᕆᐊᖏᓐᓂᒃ ᐱᔨᑦᑎᕐᓂᖏᓐᓂᓪᓗ ᑕᕝᕙᓂ ᐊᕐᕌᒎᑉ ᑮᓇᐅᔭᖅᑐᕈᑎᒃᓴᖏᓐᓂᒃ 
$73-ᒥᓕᐊᖑᕗᑦ ᐊᒥᓲᓂᖅᓴᐅᓪᓗᑎᑦ ᑮᓇᐅᔭᖅᑐᕈᑎᒋᓂᐊᕐᓂᕋᓚᐅᖅᓯᒪᔭᑦᑎᓐᓂ ᓴᖅᑭᖅᑕᒥᓂᑦᑎᓐᓂ 
ᐊᕐᕌᒎᓚᐅᖅᓯᒪᔪᒥ.  ᒪᓕᒐᓕᐅᖅᑎᐅᖃᑕᐅᔪᑦ ᐃᖅᑲᐅᒪᕗᑦ, ᐊᕕᑦᑐᖅᓯᒪᐅᖅᑐᑦ ᒐᕙᒪᒃᑯᓐᓂ ᑐᙵᕕᖏᑕ 
ᑮᓇᐅᔭᖅᑐᕈᑎᒃᓴᖏᑦ ᐊᒥᓱᕈᕆᐊᔪᒻᒪᑕ $37-ᒥᓕᐊᓐᓂᒃ ᐱᔾᔪᑎᒋᓪᓗᒋᑦ ᐊᒥᓱᕈᕆᐊᕐᓂᖏᑦ ᓄᓇᕗᒧᑦ 
ᑮᓇᐅᔭᖅᑖᖅᑎᑕᐅᕙᓐᓂᖏᑦ ᒐᕙᒪᑐᖃᒃᑯᓐᓂ 2007-08-ᒧᑦ ᐊᒥᓱᕈᖅᐸᓪᓕᐊᔪᑦ ᐱᓕᕆᐊᑦ ᐱᔾᔪᑎᒋᓪᓗᒋᑦ. 

ᐅᖃᖅᑎᑦᑎᔨ, ᖃᐅᔨᒪᑦᑎᐊᕐᓂᐊᖅᐳᒍᑦ ᓄᓇᕗᒥᐅᓂᒃ ᐱᓕᕆᐊᓂᒃ ᐊᑐᐃᓐᓇᐅᒪᑎᑦᑎᒍᓐᓇᕐᓂᐊᕋᑦᑕ 
ᐱᔨᑦᑎᕋᕈᑎᓂᓪᓗ ᓂᕆᐅᓐᓂᕆᔭᖏᑦ ᒪᓕᓪᓗᒋᑦ ᑲᒪᒋᔭᖃᐃᓐᓇᓯᓐᓈᕐᓗᑕ ᐃᓅᓯᕐᒧᑦ ᐊᒻᒪᓗ ᐊᕙᑎᓄᑦ 
ᐊᒃᓱᕈᕈᑎᒋᕙᑦᑕᑎᓐᓂ.  ᑕᐃᒫᒃᓴᐃᓐᓇᕐᓗ, ᐃᑲᔪᕐᓂᖃᓛᖑᒐᓱᐊᕐᓂᐊᖅᑐᑕ ᐊᑐᖅᑕᐅᓚᐅᖅᓯᒪᙱᑦᑐᒥᒃ 
ᐱᕙᓪᓕᐊᔪᓕᕆᓂᕐᒧᑦ ᓴᖅᑭᐸᓪᓕᐊᔪᓂᒃ ᓄᓇᑦᑎᓐᓂ.  

ᓯᕗᒧᐊᓐᓂᖅ 

ᐅᖃᖅᑎᑦᑎᔨ, ᐅᖃᐅᓯᕆᓚᒃᑲ ᐱᒻᒪᕆᐅᓂᖏᑦ ᐸᕐᓇᒍᑎᑦᑕ ᐱᕙᓪᓕᐊᓂᖃᑦᑎᐊᕈᓐᓇᖁᓪᓗᑕ ᐊᒻᒪᓗ 
ᐃᓅᖃᑎᒌᑦᑎᐊᕈᓐᓇᖁᓪᓗᑕ ᓄᓇᓕᓐᓂ.  

ᐃᓄᓐᓂᒃ ᑭᒃᑯᑐᐃᓐᓇᕐᓂᒃ ᐱᔨᑦᑎᕋᖅᑎᐅᔪᑦ ᐊᒻᒪᓗ ᓄᓇᕗᒥᐅᑕᑦ 

ᐅᖃᖅᑎᑦᑎᔨ, ᑖᓐᓇ ᒐᕙᒪᕗᑦ ᐃᓕᓴᖅᓯᓯᒪᐃᓐᓇᕐᒪᑦ ᐱᒻᒪᕆᐅᓂᖅᐹᖑᔪᑦ ᐊᑐᕈᓐᓇᖅᑕᕗᑦ ᐃᓄᐃᑦ.  
ᑐᑭᓯᐅᒪᕗᒍᑦ ᑎᑭᒍᓐᓇᕐᓗᒍ ᑕᐅᑦᑐᒋᔭᕗᑦ ᓄᓇᕗᒧᑦ ᐃᓄᓐᓂᒃ ᑭᒃᑯᑐᐃᓐᓇᕐᓂᒃ 
ᐱᔨᑦᑎᕋᑦᑎᐊᕈᓐᓇᕆᐊᖃᕋᔭᑦᑕ.  

ᐃᓕᓴᕆᓪᓗᒋᑦ ᐃᑲᔪᕐᓂᖏᑦ ᑕᐃᒃᑯᐊ ᓇᒻᒥᓂᖅ ᐱᓕᕆᐊᖃᖅᐸᑦᑐᑦ ᐃᑲᔪᖅᑐᑎᑦ ᐱᐅᓯᑎᑦᑎᒐᓱᐊᖅᑐᑎᑦ 
ᐱᔨᑦᑎᕋᕐᓂᖏᓐᓂ ᓄᓇᕗᑦ ᒐᕙᒪᒃᑯᖏᑦ ᖁᕕᐊᑉᐳᖓ ᑐᓴᖅᑎᑦᑎᔭᕆᐊᒃᓴᖅ ᐄᐳᕈᓪ 1, 2008-ᖑᓕᖅᐸᑦ, 
ᒐᕙᒪᒃᑯᑦ ᐊᑭᒋᓚᐅᖅᓯᒪᔭᖏᓐᓄᑦ ᐃᖅᑲᓇᐃᔭᖅᑏᑦ ᐃᒡᓗᖃᕐᓂᖏᑕ ᐊᑐᖅᑐᐊᕈᑎᖏᑦ ᐅᑎᖅᑎᑕᐅᓛᕐᒪᑕ 
ᔮᓐᓄᐊᕆ 1, 2007-ᒥ ᐊᑭᒋᔭᐅᕙᓚᐅᖅᓯᒪᔪᑦ ᒪᓕᑦᑕᐅᓕᕐᓗᑎᑦ.  ᐅᖃᖅᑎᑦᑎᔨ, 
ᐊᑭᑦᑐᐸᓪᓕᐊᔪᐃᓐᓈᓘᑎᓪᓗᒋᑦ ᐊᓯᖏᑦ ᐱᔭᕆᐊᓕᕗᑦ 20-ᐳᓴᓐᑎᓂᒃ ᐊᑐᖅᑐᐊᕐᓂᕐᒧᑦ ᐃᒡᓗᓂᒃ 
ᐊᑭᑭᓪᓕᒋᐊᕐᓂᐅᕗᖅ ᓇᒻᒥᓂᖅᑖᕈᓐᓇᖅᑐᑦ ᐱᕙᓪᓕᐊᑎᓪᓗᒋᑦ ᐃᖃᓗᓐᓂ, ᑲᖏᖅᖠᓂᕐᒥ, ᐊᒻᒪᓗ 
ᐃᖃᓗᒃᑑᑦᓯᐊᕐᒥ.  ᑕᒪᐃᓐᓄᓪᓕ ᐊᓯᖏᓐᓄᑦ ᓄᓇᓕᓐᓂ, ᖃᑦᑏᓐᓇᕈᕆᐊᖅᓯᒪᒻᒪᑕ ᐊᑭᖏᑦ 
ᐃᒡᓗᖃᕈᓐᓇᕐᓂᐅᔪᑦ 10-ᐳᓴᓐᑎᓂᒃ.  

ᐅᖃᖅᑎᑦᑎᔨ ᐃᓕᓴᖅᓯᒍᒪᒋᕗᖓ ᐃᑲᔪᕐᓂᕆᕙᑦᑕᖏᑦ ᐱᕈᖅᐸᓪᓕᐊᓂᖃᖅᑎᑦᑎᔪᑦ ᓇᒻᒥᓂᖃᕐᓂᕐᒧᑦ ᐃᒡᓗᐃᑦ 
ᐊᑐᐃᓐᓇᕈᖅᐸᓪᓕᐊᓂᖏᓐᓂ.  

ᑕᐃᒃᑯᓄᖓ ᐃᓄᓐᓄᑦ ᑭᒃᑯᑐᐃᓐᓇᕐᓂ ᐱᔨᑦᑎᕋᖅᑎᐅᔪᓄᑦ ᐃᖅᑲᓇᐃᔭᖅᑎᓄᑦ ᐃᒡᓗᖁᑎᖏᓐᓂ 
ᐊᑐᖅᑐᐊᙱᑦᑐᓄᑦ, ᐊᒻᒪᓗ ᓇᒻᒥᓂᖁᑎᓕᐅᔪᑦ ᐅᕝᕙᓘᓐᓃᑦ ᓇᒻᒥᓂᖁᑎᒋᔭᐅᔪᓂᒃ ᓇᔪᒐᓖᑦ, ᒐᕙᒪᕗᑦ 
ᐃᑲᔪᖃᑦᑕᕐᓂᐊᓕᖅᑐᑦ ᐃᒡᓗᖃᕐᓂᕐᒧᑦ ᐃᑲᔫᓯᐊᕐᓂᒃ $400-ᓂᒃ ᑕᖅᑭᑕᒫᑦ ᐊᑕᐅᓯᕐᒧᑦ ᐃᒡᓗᒥᐅᖃᑎᒌᑦᑐᓄᑦ, 
ᐱᒋᐊᕐᓗᒍ ᐄᐳᕈᓪ 1, 2008-ᖑᓕᖅᐸᑦ.  

ᖃᓄᖅᑑᕈᑎᒋᔭᔅᓴᐅᒻᒪᑦ ᑖᓐᓇ ᑮᓇᐅᔭᖅᑐᕈᑎᒃᓴᖅ ᐃᑲᔪᕐᓂᖃᕐᓂᐊᖅᑐᓂ ᓄᓇᕗᒥᐅᑕᓂᒃ ᐊᒻᒪᓗ 
ᖃᑕᙳᑎᖏᓐᓂᒃ.  ᐆᑦᑑᑎᒋᓗᒍ, ᓴᖅᑮᓂᐊᖅᑐᒍᑦ ᓄᑖᕐᓂᒃ ᑖᒃᓯᔅᑎᒍᑦ ᐅᑎᕐᕕᐅᔪᓐᓇᕋᔭᖅᑐᓂᒃ 
ᑮᓇᐅᔭᖅᑖᕈᑎᒋᔭᐅᓂᖅᓴᐅᓕᕐᓗᑎᑦ ᐃᓄᓐᓄᑦ.  

ᐃᓚᖓᑦ, ᐃᓐᓇᑐᖃᐅᓕᕈᑎᑦ ᐃᓐᓇᑐᖃᐅᔾᔪᓯᐊᔅᓴᒧᑦ ᑮᓇᐅᔭᖅᑎᒍᑦ ᑐᖅᑯᐃᕖᑦ ᑮᓇᐅᔭᖅᑖᕈᑕᐅᓗᑎᑦ 
ᑎᑭᓪᓗᒍ $2,000-ᓄᑦ, ᑖᒃᓰᔭᐃᒋᐊᖃᕋᔭᒍᓐᓃᖅᑐᑎᑦ ᐃᓐᓇᑐᖃᐃᑦ.  ᑖᒃᑯᐊ ᐊᒥᓲᕈᕆᐊᕐᓂᖏᑦ $1,000-
ᖏᓐᓃᓚᐅᖅᓯᒪᔫᒐᓗᐊᑦ.  ᐊᓯᔾᔩᓛᖅᑐᒍᑦ ᑮᓇᐅᔾᔭᒃᓴᓂᕐᒧᑦ ᑖᒃᓰᔭᕈᑏᑦ ᐱᖁᔭᖓᓂᒃ ᐊᐅᔭᖅ 2008-ᖑᓕᖅᐸᑦ 
ᒪᓕᒐᓕᐅᖅᑏᑦ ᑲᑎᒪᕕᔾᔪᐊᓕᕐᒥᑉᐸᑕ.  ᓴᖅᑭᓚᐅᕐᓗᑎᒍᑦ, ᐅᑎᕐᕕᐅᔪᓐᓇᕐᓂᖏᑦᑕ ᐊᒥᓲᓂᖏᑦ 
ᐅᑎᕆᐊᖅᑎᑕᐅᓛᖅᑐᑦ ᒪᓕᑦᑕᐅᓗᑎᑦ ᔮᓐᓄᐊᕆ 1, 2008-ᒧᑦ.  

ᐃᑲᔪᕐᓂᖃᖅᓯᒪᒋᕗᒍᑦ ᐃᓐᓇᑐᖃᑦᑎᓐᓂ ᐊᒥᓱᕈᕆᐊᖅᑐᒋᑦ ᐃᓐᓇᑐᖃᐅᔾᔪᓯᐊᑦ ᐃᑲᔫᓯᐊᒃᑲᓐᓂᖏᑦ $135-
ᖑᕙᓚᐅᖅᓯᒪᓪᓗᑎᑦ ᑕᖅᑭᑕᒫᑦ ᐃᒪᓐᓇᐅᓂᐊᓕᖅᑐᑦ $175 ᑕᖅᑭᑕᒫᑦ, ᐱᒋᐊᕐᕕᖃᕐᒥᓗᓂ ᔮᓐᓄᐊᕆ 1, 
2008-ᒥ.  

ᐊᑭᓕᖅᓱᖅᑕᐅᒐᑎᑦ ᖃᑦᑎᕆᔩᑦ ᓄᓇᕗᒥ ᑖᒃᓰᔭᐃᑎᑕᐅᙱᓂᖅᓴᐅᒐᔭᕐᒥᔪᑦ $500 ᐱᒋᐊᕐᓗᒍ ᔮᓐᓄᐊᕆ 
ᑕᒫᓂ ᐊᕐᕌᒍᑦᑎᓐᓂ.  ᑖᓐᓇ ᑖᒃᓰᔭᐃᙲᓐᓇᕈᑎ ᐃᓕᓴᖅᓯᓂᖃᖅᐳᖅ ᓇᒻᒥᓂᖅ ᑐᓐᓂᕆᕙᓐᓂᖏᓐᓄᑦ ᐊᒻᒪᓗ 
ᐃᑲᔪᖅᐸᓐᓂᖏᓐᓄᑦ ᓄᓇᑦᑎᓐᓂ ᐱᒻᒪᕆᐅᓗᒻᒥ ᐱᓕᕆᐊᖃᖅᐸᑦᑐ ᐊᑦᑕᓇᖅᑐᒦᖁᓇᑕ. 

ᐊᑭᑦᑐᕆᐊᖅᐸᓪᓕᐊᓕᕋᓗᐊᖅᑐᑎᑦ ᓄᓇᕐᔪᐊᕐᒥ ᐅᖅᓱᐊᓗᒻᒧᑦ ᐊᑭᖏᑦ, ᑖᓐᓇ ᒐᕙᒪᐅᔪᖅ ᐅᑭᐊᒃᓵᖑᑎᓪᓗᒍ 
2007-ᒥ ᐃᓕᓴᖅᓯᓚᐅᖅᓯᒪᒻᒪᑕ ᓄᓇᕗᒥᐅᑦ ᐊᑭᓕᖅᓱᐃᓗᐊᕌᓗᒋᐊᖃᙱᒻᒪᑕ ᐊᑭᑐᔪᒥᒃ ᐆᒻᒪᖅᑯᑎᓂᒃ 
ᐊᒻᒪᓗ ᐊᑭᑦᑐᕆᐊᖅᑎᑦᑎᓂᖃᓚᐅᙱᑦᑐᒍᑦ ᐅᖅᓱᐊᓗᒻᒧᑦ ᐊᑭᖏᓐᓂ.  ᑭᓯᐊᓂᓕ, ᒐᕙᒪᒃᑯᑦ ᑕᕝᕘᓇ  
ᐅᖅᓱᐊᓗᒻᒧᑦ ᓇᓪᓕᐅᒃᑯᒫᑦ ᐊᑭᑦᑐᕆᐊᖃᓪᓚᓂᖅᑲᑦ ᑮᓇᐅᔭᖏᑎᒍᑦ, ᐃᑲᔫᓯᐊᖅᑖᖅᑎᑦᑎᖃᑦᑕᕐᓂᐊᖅᑐᑦ $7.4-
ᒥᓕᐊᓂᒃ ᐃᓚᒋᐊᕈᑎᖓᑎᒍᑦ ᐱᖁᔭᒃᑯᑦ ᑲᑎᒪᓕᕐᒥᑉᐸᑕ ᒪᓕᒐᓕᐅᖅᑏᑦ.  

ᐱᕙᓪᓕᐊᔪᓕᕆᓂᖅ 

ᓯᕗᒧᐊᓪᓗᑕ, ᓄᓇᕗᒥ ᓇᒻᒥᓂᓕᐅᔪᑦ ᐊᒻᒪᓗ ᓄᓇᕗᒥᐅᑕᐅᔪᑦ ᐃᑲᔪᕐᓂᖃᕐᓂᐊᕆᓪᓗᑎᑦ ᕕᔅᓂᔅᖁᑎᓕᐅᔪᑦ 
ᐃᓕᓐᓂᐊᖅᑎᑦᑎᓂᖏᑕ ᐃᑲᔫᓯᐊᑦ ᑖᒃᓯᔅᑎᒍᑦ ᑲᔪᖏᖅᓴᐃᓂᖃᕐᓂᐊᖅᑐᑎᑦ ᐊᒻᒪᓗ 

ᐃᓕᓴᕆᔭᐅᓂᖃᕐᓂᐊᖅᑐᑎᑦ ᓇᒻᒥᓂᖁᑎᓕᐅᔪᑦ ᐋᖅᑮᕙᓪᓕᐊᔪᑦ ᓄᓇᕗᑉ ᐃᖅᑲᓇᐃᔭᖅᑎᖏᓐᓂ.  
ᐅᑎᕐᕕᐅᓂᖏᑦ ᐊᔾᔨᖃᖅᑐᖅ ᓇᓕᒧᓐᓂᖓᓄᑦ 30-ᐳᓴᓐᑎᓄᑦ ᐊᑭᓕᐅᑎᖃᕈᓐᓇᖅᑐᑦ ᐊᑐᐃᓐᓇᐅᒐᔭᖅᑐᑦ 
ᓇᒻᒥᓂᖁᑎᓕᐅᔪᑦ ᓄᓇᕗᒦᑦᑐᑦ ᐊᒻᒪᓗ ᐃᓕᓐᓂᐊᖅᑎᑦᑎᓲᖑᓪᓗᑎᑦ.  

ᓄᓇᕗᒻᒥᐅᑕᐅᔪᑦ, ᐱᔨᑦᑎᕋᖅᑏᑦ ᐃᓄᓐᓂᒃ ᑭᒃᑯᑐᐃᓐᓇᕐᓂᒃ, ᐊᒻᒪᓗ ᑕᕝᕙᓂ ᒪᓕᒐᓕᐅᕐᕕᒻᒥᐅᑕᐃᑦ 
ᐱᓕᕆᖃᑎᒌᒋᐊᖃᕐᓂᐊᖅᑐᑦ ᑎᑭᓐᓇᓱᐊᖅᑕᕗᑦ ᐱᓇᓱᐊᖅᑕᕘᒦᑦᑐᑦ ᑲᒪᒋᑦᑎᐊᕈᓐᓇᖁᓪᓗᒋᑦ.  
ᑕᐃᒪᐃᓐᓂᖓᓄᑦ, ᒐᕙᒪᒃᑯᑦ ᓴᖅᑮᒍᓐᓇᖁᓪᓗᒋᑦ ᓇᒻᒥᓂᖃᖅᑐᑦ ᐱᓕᒻᒪᒃᓴᐃᓂᖏᓐᓄᑦ ᑖᒃᓯᔅᓄᑦ ᐃᑲᔫᓯᐊᑦ 
ᑐᕌᖓᓂᖃᑦᑎᐊᖅᑐᑦ ᑭᙴᒪᔭᖏᓐᓂ ᓇᒻᒥᓂᓕᐅᔪᓄᑦ, ᑐᓴᕆᐊᕐᕕᒋᒐᔭᖅᑕᕗᑦ ᐅᖃᐅᓯᖏᓐᓂᒃ.  

ᑖᒃᑯᐊ ᓄᑖᑦ ᑮᓇᐅᔭᑦ ᖄᖓᒍᒃᑲᓐᓂᐅᕗᑦ ᑮᓇᐅᔭᑦ ᐊᑐᐃᓐᓇᐅᒪᒌᖅᑐᑦ ᓇᓕᒧᓕᖅᑎᖁᓪᓗᒋᑦ 
ᐃᖅᑲᓇᐃᔭᖅᑏᑦ ᐱᓕᒻᒪᒃᓴᖅᑐᑦ ᑮᓇᐅᔾᔭᒃᓵᖏᑦ. 

ᐊᓯᐊᑦᑕᐅᖅ ᑖᒃᓯᔅᒃᑯᑎᒍᑦ ᐃᑲᔫᓯᐊᖅᑖᕆᔭᐅᔪᓐᓇᖅᑐᖅ ᓄᓇᕗᑦ ᐃᓕᓐᓂᐊᖅᑎᖏᓐᓄᑦ, 
ᐅᑎᕐᕕᐅᔪᒪᒍᓐᓇᖅᓯᒋᕗᑦ ᐃᓕᓐᓂᐊᕈᑎᖏᓐᓄᑦ ᐅᖃᓕᒫᒐᖏᓐᓂ ᑲᔪᖏᖅᓴᖅᑕᐅᖁᓪᓗᒋᑦ 
ᐃᑲᔪᖅᑕᐅᖁᓪᓗᒋᓪᓗ ᐃᓕᓐᓂᐊᕈᒪᓂᕆᔭᖏᑦ.  ᑕᒪᓐᓇ ᖄᖓᒍᒃᑲᓐᓂᐅᒋᕗᖅ ᒫᓐᓇᐅᔪᖅ ᐊᑐᐃᓐᓇᐅᔪᑦ 
ᑕᕝᕙᓂ ᓄᓇᕗᒥᐅᑦ ᐃᓕᓐᓂᐊᖅᑏᑦ ᐃᑲᔫᓯᐊᖅᑖᕐᓂᖏᑦ ᑮᓇᐅᔭᖅᑎᒍᑦ ᐱᓕᕆᐊᕐᒥ.  ᓄᑖᖅ 
ᐅᑎᕐᕕᐅᔪᓐᓇᖅᑐᖅ $65-ᖑᓂᐊᖅᐳᖅ ᑕᖅᑭᒧᑦ ᐊᑕᐅᓯᕐᒧᑦ ᐅᓪᓗᓕᒫᖅ ᐃᓕᓐᓂᐊᖅᑎᓄᑦ ᐊᒻᒪᓗ $20 
ᑕᖅᑭᑕᒫᑦ ᐃᓕᓐᓂᐊᖅᑐᓄᑦ ᐅᓪᓗᑉ ᐃᓚᖓᒍᑦ.  ᓄᑖᖅ ᐅᑎᕐᕕᐅᔪᓐᓇᕐᓂᖏᑦ ᐊᑐᓕᖅᑎᑕᐅᓯᒪᕗᑦ 
ᐅᑎᕐᕕᐅᔪᓐᓇᕐᓗᑎᑦ ᐃᓕᓐᓂᐊᖅᑎᐅᔪᑦ ᔮᓐᓄᐊᕆ 1-ᒥ ᑕᒫᓂ ᐊᕐᕌᒍᒥ.  

ᒐᕙᒪᕗᑦ ᑕᐅᑐᑉᐳᑦ ᐅᖃᓕᒫᒐᖏᑦ ᐃᓕᓐᓂᐊᕈᑎᖏᑦ ᑖᒃᓯᔅᑎᒍᑦ ᐅᑎᕐᕕᐅᔪᓐᓇᕐᓂᖏᑦ ᑮᓇᐅᔭᖅᑎᒍᑦ 
ᐊᑑᑎᑦᑎᐊᕙᐅᕗᑦ ᓯᕗᓂᑦᑎᓐᓄᑦ ᒪᒃᑯᑦᑐᑦᑕ ᐊᒻᒪᓗ ᐱᕙᓪᓕᐊᓂᑦᑎᓐᓄᑦ.  

ᐅᖃᖅᑎᑦᑎᔨ, ᐃᓕᓴᖅᓯᓯᒪᕗᒍᑦ ᐊᑭᖃᕐᓂᕆᔭᖓᓂᒃ ᓇᒻᒥᓂᖃᕐᓗᓂ ᓄᓇᕗᒥ, ᖃᑯᑎᒃᑯᑦ, 
ᓄᖅᑲᖓᒍᑕᐅᒍᓐᓇᕐᒪᑦ.  ᑕᒪᓐᓇ ᐱᔾᔪᑎᒋᓪᓗᒍ ᑖᓐᓇ ᒐᕙᒪᐅᔪᖅ ᓴᖅᑮᓂᐊᖅᑐᑦ ᐊᐅᓪᓚᐅᔾᔨᔩᑦ 
ᐃᑲᔫᓯᐊᖅᑖᕐᓂᖏᓐᓄᑦ ᐱᓕᕆᐊᕐᒥᒃ ᐃᑲᔪᖅᓱᖅᑕᐅᖁᓪᓗᒋᑦ ᐳᓚᕋᓐᓂᓕᕆᕙᑦᑐᑦ.  ᐅᖃᖅᑎᑦᑎᔨ, 
ᑐᓴᖅᓯᒪᒐᑦᑕ ᐅᒥᐊᒃᑯᑦ ᐊᐅᓪᓚᐅᔾᔨᔨᐅᔪᑦ, ᓇᓪᓕᐅᒃᑯᒫᑦ ᐊᑭᑐᓗᐊᓕᕐᓂᖏᓐᓄᑦ, 
ᐊᐅᓪᓚᐅᔾᔨᔪᓐᓇᖅᐸᒍᓐᓃᕐᒪᑕ ᐊᑭᓕᖅᓱᐃᔪᓂᒃ ᐊᐅᓪᓚᕈᒪᔪᓂᒃ ᑕᑯᔭᖅᑎᖅᑎᓪᓗᓂᒋᑦ ᐱᐅᔪᐊᓗᓐᓂᒃ 
ᐃᒪᑦᑎᓐᓂ.  

ᕼᐊᒻᓚᑦᑎᓐᓄᑦ ᖃᓄᐃᓕᐅᕐᓂᕆᓚᐅᖅᓯᒪᔭᕗᓪᓗ ᐊᔾᔨᖓᑦ ᑮᓇᐅᔭᖅᑎᒍᑦ ᐃᑲᔪᖅᑕᐅᔭᕆᐊᖃᓕᖅᑎᓪᓗᒋᑦ 
ᓇᒻᒥᓂᖅ ᓇᓪᓕᐅᒃᑯᒫᖅᓯᒪᒋᐊᖃᕐᓂᕐᒧᑦ ᐱᓕᕆᐊᖓᓂᒃ, ᑕᐃᒫᒃᓴᐃᓐᓇᖅᑕᐅᖅ ᐃᑲᔪᕐᓂᐊᕆᕙᕗᑦ 
ᐊᐅᓪᓚᐅᔾᔨᔨᐅᔪᑦ.  

ᑮᓇᐅᔭᖅᑎᒍᑦ ᐃᑲᔪᖅᑐᕐᓗᒋᑦ ᐃᑲᔪᖅᑕᐅᔭᕆᐊᓕᖏᑦ ᐃᖅᑲᓇᐃᔭᖅᑐᑦ ᐃᑲᔪᕈᑎᖃᕐᓂᕐᒧᑦ ᐱᓕᕆᐊᖅᑎᒍᑦ, 
ᐱᔪᓐᓇᖅᑎᓐᓂᐊᖅᑕᕗᑦ ᓇᒻᒥᓂᖁᑎᓕᐅᔪᑦ ᑲᒪᒋᔭᖃᕐᓂᖅᓴᐅᓕᕐᓗᑎᑦ ᐱᔨᑦᑎᕋᕐᓂᖏᓐᓂ. 

ᖃᐅᔨᒪᓇᑦᑎᐊᖁᓪᓗᒍ ᐳᓛᕆᐊᖅᑐᑦ ᓄᓇᕗᒻᒧᑦ ᓂᐅᕐᕈᓂᖃᑦᑎᐊᓛᖑᒻᒪᑕ, ᐱᐅᓯᑎᒋᐊᖏᓐᓇᕐᓂᐊᖅᑕᕗᑦ 
ᒥᕐᖑᐃᓯᕐᕕᖁᑎᑦᑎᓐᓃᑦᑐᑦ ᓱᓇᕈᓘᔭᖏᑦ ᐊᒻᒪᓗ ᑐᐱᕐᕕᖏᑦ.  2008-ᒥ, ᐸᕐᓇᓯᒪᕗᒍᑦ ᑲᒪᒋᔭᖃᕐᓂᐊᕐᓗᑕ 
ᐱᕙᓪᓕᐊᓂᕐᒧᑦ ᐸᕐᓇᒍᑎᑦᑎᒍᑦ ᒥᕐᖑᐃᓯᕐᕕᒃᓴᐅᒐᔭᖅᑐᑦ ᖃᓂᒋᔭᖏᓐᓂ ᑯᒑᕐᔪᒃ, ᑲᖏᖅᑐᒑᐱᒃ ᐊᒻᒪᓗ ᓴᓪᓖᑦ.  

ᓴᓇᔨᐅᔪᑦ ᐊᒻᒪᓗ ᓄᑖᑦ ᓴᓇᔨᕈᕋᑖᖅᑐᑦ ᐃᑲᔪᕐᓂᖃᓛᖑᒐᔭᖅᑐᑦ ᐱᕙᓪᓕᐊᓂᕐᒥ ᑕᒫᓂ ᐊᕐᕌᒍᒥ, 
ᓴᖅᑭᕈᑕᐅᓚᐅᖅᑐᖅ ᑕᕝᕙᙶᖅᑐᓂ ᐊᑭᑐᔫᑎᓄᑦ ᓴᓇᔭᐅᔪᑦ ᐱᓕᕆᐊᖏᑦ, ᖄᖓᒍᒃᑲᓐᓂᖅ ᐃᑲᔪᖅᑕᐅᓗᑎᑦ 
ᑲᒪᒋᔭᐅᓂᖓᑎᒍᑦ ᓄᓇᕗᒻᒥ ᐃᒡᓗᓕᕆᓂᕐᒧᑦ ᐱᓕᕆᐊᖅ ᐊᒻᒪᓗ ᐱᓕᒻᒪᒃᓴᐃᑎᑦᑎᓂᖏᑦ ᐊᒻᒪᓗ ᓄᓇᓕᓐᓂ 
ᒪᑭᒪᔪᓐᓇᕋᓱᐊᕐᓂᖏᑦ ᐃᑲᔪᖅᑕᐅᓛᖑᒐᔭᖅᑐᑎᑦ. 

ᐅᔭᕋᓐᓂᐊᕐᓂᖅ, ᕿᔪᓕᕆᔨᐅᔪᑦ ᓴᓇᔨᐅᔪᓪᓗ ᓄᓇᕗᒥ ᐱᕙᓪᓕᐊᓂᖏᑦ ᓱᑲᑦᑐᒃᑯᑦ, 
ᐊᑐᖅᑕᐅᖃᑦᑕᕆᐊᖃᓕᕐᓂᐊᕐᒪᑕ ᐊᒃᓱᒻᒪᕆᐊᓗᒃ ᖃᐅᔨᒪᔪᑦ ᐱᓕᒻᒪᓴᖅᓯᒪᔪᑦ. 

ᐃᓕᓐᓂᐊᕐᓂᓕᕆᔨᒃᑯᑦ, ᐱᓕᕆᖃᑎᖃᖅᑐᑎᑦ ᓄᓇᕘᒥ ᓯᓚᑦᑐᓴᕐᕕᒃᑯᑦ, ᓴᓇᓛᕐᒪᑕ ᓄᓇᕗᒥ 
ᓴᓇᔪᓕᕆᔨᐅᓂᕐᒧᑦ ᐃᓕᓐᓂᐊᕐᕕᒻᒥ ᑲᖏᖅᖠᓂᕐᒥ, ᒪᑐᐃᖅᑎᑦᑎᓛᖅᑐᓂ ᐊᔾᔨᒌᙱᑦᑐᓂᒃ 
ᐃᖅᑲᓇᐃᔮᖅᑖᕈᓐᓇᕐᓂᓐᓂ, ᓲᕐᓗ ᐅᔭᕋᓐᓂᐊᕐᓂᕐᒥ ᐃᖅᑲᓇᐃᔭᖅᑎᐅᒐᔭᖅᑐᓂ, ᐃᓄᖁᑎᑦᑎᓐᓄᑦ.  
ᓴᓇᔭᐅᒋᐊᓯᒐᔭᖅᑐᖅ ᑖᓐᓇ ᐱᔭᐅᔭᕆᐊᓕᒻᒪᕆᐅᔪᖅ ᑭᙴᒪᒋᔭᒻᒪᕆᒃ ᐅᑭᐊᒃᓵᖅ 2008-ᖑᓕᖅᐸᑦ. 

ᐱᖃᓯᐅᑎᓪᓗᒍ, ᓯᓚᑦᑐᓴᕐᕕᒃ 12-ᓂᒃ ᓄᑖᕐᓂᒃ ᐃᓕᓐᓂᐊᖅᑎᓄᑦ ᓇᔪᒐᖏᓐᓂ ᐃᒡᓗᑕᖃᕆᐊᖃᕋᔭᖅᑐᓂ 
ᐃᓕᓐᓂᐊᖅᑎᐅᔪᑦ ᖃᑕᙳᑎᓖᑦ ᓇᔪᒐᖃᕐᕕᖃᖅᑎᖁᓪᓗᒋᑦ ᐃᑲᔪᖅᑐᐃᒍᓐᓇᖁᓪᓗᑕ ᓯᓚᑦᑐᓴᕐᕕᒻᒥ 
ᐃᓕᓐᓂᐊᖅᑎᓂ.  

ᒐᕙᒪᒃᑯᑦ ᑕᕝᕙᓂ ᑮᓇᐅᔭᑦ ᐃᓕᔭᐅᓯᒪᔪᖁᑎᖏᓐᓂ ᐊᑐᐃᓐᓇᐅᒪᑎᑦᑎᕗᑦ ᑮᓇᐅᔭᓂᒃ $2.5-ᒥᓕᐊᓐᓂᒃ 
ᐊᑐᓕᖅᑎᑕᐅᖁᓪᓗᒋᑦ ᐱᕙᓪᓕᐊᔪᓕᕆᓂᕐᒧᑦ ᖃᓄᖅᑑᕈᑕᐅᔪᑦ ᓴᓇᙳᐊᖅᑕᐅᕙᑦᑐᑦ ᓴᓇᙳᐊᖅᑐᑦ, 
ᐃᖃᓗᓕᕆᓂᖅ, ᓇᑦᑎᓕᕆᓂᖅ, ᐊᒻᒪᓗ ᐅᔭᕋᓐᓂᐊᕐᓂᓕᕆᓂᖅ ᖃᓄᖅᑑᖅᑕᐅᓂᖏᑦ.  ᑖᒃᑯᐊ 
ᐱᕙᓪᓕᐊᔪᑎᒍᑦ ᖃᓄᖅᑑᕈᑏᑦ ᓇᓗᓇᐃᖅᓯᕗᑦ ᑖᓐᓇ ᒐᕙᒪᐅᔪᖅ ᑲᒪᒋᔭᖃᕐᓂᐊᕐᓂᕋᖅᓯᒪᓂᖓᓂᒃ ᓴᖅᑮᓗᑎᑦ 
ᓴᙱᔪᒥᒃ ᐱᓕᕆᑦᑎᐊᕐᕕᒻᒥ ᐱᕙᓪᓕᐊᓂᕐᒥᒃ.  

ᐃᓄᐃᑦ ᐃᓕᖅᑯᓯᑦᑎᐊᕙᖏᑦ ᐱᒻᒪᕆᐅᔪᑦ 

ᐊᕐᕌᒎᓂᐊᖅᑐᒧᑦ ᐊᑐᐃᓐᓇᐅᒪᑎᑦᑎᓪᓗᑕ ᐱᒻᒪᕆᐅᔪᓂᒃ ᐱᓕᕆᐊᕆᔭᑦᑎᓐᓂ, ᐱᒻᒪᕆᐅᓂᖅᐹᖑᕗᖅ ᒐᕙᒪᒃᑯᑦ 
ᓴᖅᑮᓂᐊᕐᓂᕋᖅᓯᒪᓂᖏᑦ ᐊᑐᕐᓗᑎᑦ ᓴᙱᔪᒥᒃ ᐃᓕᖅᑯᓯᕐᒥᒃ ᑐᙵᕕᒋᔭᐅᔪᒥᒃ ᒪᓕᓪᓗᒋᑦ ᐃᓄᐃᑦ 
ᐃᓕᖅᑯᓯᑦᑎᐊᕙᖏᑦ.  

ᑮᓇᐅᔭᖅᑎᒍᑦ ᐊᑐᕐᓂᐊᖅᐳᒍᑦ ᐃᓄᐃᑦ ᐃᓕᖅᑯᓯᑦᑎᐊᕙᖏᑦ ᐱᓕᕆᐊᕆᔭᐅᔪᓂᒃ, ᓴᙵᑦᑎᓪᓗᒋᑦ 
ᐱᓕᕆᐊᖏᑦ ᐃᓐᓇᑐᖃᐃᑦ ᓄᓇᓕᓐᓂ ᖃᓄᐃᑦᑕᐃᓕᓂᕐᒧᑦ ᐊᐅᓚᑦᑎᓂᖃᖅᑎᓪᓗᑕ ᐊᒻᒪᓗ ᑲᒪᒋᔭᖃᖅᑎᓪᓗᑕ 
ᐃᓅᓯᕐᒧᑦ ᖃᓄᐃᑦᑕᐃᓕᓂᕐᒧᑦ ᐱᔾᔪᑎᓂᒃ.  ᐱᓕᕆᐊᕆᓇᓱᐊᓪᓚᑦᑖᖅᑕᕗᑦ ᐱᐅᓯᑎᒋᐊᕐᓗᒋᑦ 
ᐃᓅᓯᖃᑦᑎᐊᖅᑎᓪᓗᒋᑦ ᐋᖅᑮᓗᑕ ᐱᓕᕆᖃᑎᒌᓐᓂᒃᑯᑦ, ᑐᑭᓯᐅᒪᖃᑎᒌᓐᓂᒃᑯᑦ ᓄᓇᓕᓐᓂ ᐱᔨᑦᑎᕋᖅᑏᑦ 
ᑎᒥᖏᑦ ᐊᒻᒪᓗ ᑲᑐᔾᔨᖃᑎᒌᖏᑦ, ᐊᑐᕐᓗᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐃᓅᓯᕐᒧᑦ ᐊᑲᐅᙱᓕᐅᕈᑕᐅᕙᑦᑐᑦ 
ᐋᖅᑭᒐᓱᐊᕐᓗᒋᑦ.  

ᓄᖅᑲᐅᓰᑦ 

ᐅᖃᖅᑎᑦᑎᔨ, ᐃᑲᔪᖅᑕᐅᓗᑕ ᑖᒃᑯᓄᖓ ᒪᓕᒐᓕᐅᖅᑎᓄᑦ ᑲᒪᒋᔪᓐᓇᕋᑦᑎᒍ ᐃᓅᓯᖃᑦᑎᐊᕐᓂᕐᒧᑦ ᐊᒻᒪᓗ 
ᐱᕙᓪᓕᐊᓂᕐᒧᑦ ᑎᑭᓐᓇᓱᐊᖅᑕᕗᑦ ᓇᓗᓇᐃᔭᖅᓯᒪᔪᑦ ᑕᕝᕙᓂ ᑮᓇᐅᔭᖅᑐᕈᑎᒃᓴᓂᒃ.  

ᑖᒃᑯᐊ ᑎᑭᓐᓇᓱᐊᖅᑕᕗᑦ ᓯᕗᒧᐊᒍᑎᒋᔪᒪᔭᕗᓪᓗ ᓇᓗᓇᐃᔭᖅᓯᒪᔪᑦ ᑮᓇᐅᔭᖅᑐᕈᑎᒃᓴᓂᒃ, 
ᐱᕙᓪᓕᐊᓂᖃᕈᓐᓇᑦᑎᐊᕐᓂᐊᖅᐳᒍᑦ ᖃᐅᔨᔭᒃᓴᐅᔪᓂᒃ ᓇᒻᒥᓂᖅ ᒪᑭᒪᒍᓐᓇᕋᓱᐊᖅᑎᓪᓗᑕ ᐊᒻᒪᓗ ᓇᒻᒥᓂᖅ 
ᐊᐅᓚᓂᖃᕈᒪᓗᑕ.  

ᐃᓕᓴᖅᓯᓯᒪᕗᖓ ᐊᕝᕕᐊᕈᑎᑕᖃᐅᕐᓂᐊᕐᒥᒻᒪᑦ ᐊᖅᑯᑎᒃᓴᕆᓂᐊᖅᑕᑎᓐᓂ.  ᖁᓚᕐᓇᙱᒻᒪᑦ 
ᐱᓕᕆᐊᒃᓴᓕᒻᒪᕆᐅᓂᑦᑎᓐᓂ.  ᕿᓄᐃᓵᕆᐊᖃᕐᓂᐊᖅᑐᒍᑦ ᐊᒻᒪᓗ ᓴᐱᓕᖅᑕᐃᓕᓗᑕ ᐊᔪᐃᓐᓈᕐᓗᑕ 
ᑕᐅᑦᑐᒋᔭᕗᑦ ᐱᓕᕆᐊᕆᒍᒪᔭᕗᑦ ᑲᒪᒋᔭᕇᕈᓐᓇᖁᓪᓗᒋᑦ.  ᑭᓯᐊᓂᓕ ᕿᓄᐃᓵᕐᓂᖅ ᐊᔪᐃᓐᓈᕐᓂᖅ 



ᑮᓇᐅᔭᑦ ᐊᑐᕋᔭᙳᐊᖅᑐᑦ ᐅᖃᐅᓯᐅᓂᖏᑦ  ᑮᓇᐅᔭᖅᑐᕈᑎᒃᓴᐃᑦ 2008 
     

 12

ᓇᓗᓇᐃᖅᓯᒻᒪᑦ ᐃᓅᓂᑦᑎᓐᓂᒃ; ᐊᓐᓇᐅᒪᑎᔅᓯᒪᒻᒪᑎᒍᑦ ᑕᒪᓐᓇ ᐊᑐᖅᑐᒍ.  ᖁᓚᖅᑐᖃᕆᐊᖃᙱᓚᖅ 
ᐱᕙᓪᓕᐊᓕᕋᑦᑕ ᐊᑐᕈᒪᔭᕗᑦ ᑲᒪᒋᓪᓗᒋᑦ ᓯᕗᓂᒃᓴᑦᑎᓐᓂ ᐊᑐᕈᒪᓛᖅᑕᕗᑦ. 

ᖁᔭᓐᓇᒦᒃ. 

